
	БЭЛДЭЭ БУУСАН НЬ

	 

	Есдүгээр сарын нэгэн юу юугүй тулжээ. Хотод хүйтэн бороо шивэрч, уулсын оройд будан суусан зэврүүн өглөө, дугуйтай, явган машинтай, элдэв хөсөгтэй хүмүүсийн хөдөлгөөний эрчим эрс түргэсжээ. Төв замаар давхиж яваа том улаан автобусны дотор чигжүүхэн яваа олон улсын сэтгэл нэг л тайван биш.

	Хүүхэд багачууд залуус хичээл сургууль, цэцэрлэг, яслийн ажил эхэлнэ гэж их л хөөрүү шуугиантай. Аав эжий ах эгч нарын амьдрал хөдөлмөрийн сэтгэл арай л илүү хариуцлагатай болсон шинжтэй.

	Жишээ нь автобусны цонхоор уулсын оройг ширтэж бодол болон яваа хүрэн дээлтэй хар хүн “Энэ бороо мөн хэнд ч хэрэггүй байна даа, шалны шороо хатаахгүй, гэрийн эсгий ялзлаад” гэж бодож яваа бололтой. Түүний хажуугийн савхин дээлт “Манай байгууллагын өвлийн бэлтгэл ч гайгүй дээ. Ууланд хийсэн зуун хорин куб модныхоо ная гаруйг нь татчихсан. Нүүрсээ гэрээлчихсэн. Харин энэ барилга засвар л нэг хөөдөж мэднэ шүү, өнөөдөр нэг сайн шаардах юм байна” гэж бодож яваа бололтой. Тэдний арын суудал дээр яваа өвөр дээрээ цагаан ваадантай юм тавьж дээр нь цув, бичгийн түрийвч давхарлан тавиад, хажуудаа жижиг чемодан түшүүлсэн махлаг хүрэн эрийн нүдний түргэн цавчлах, түрийвч дээрээ хуруугаараа товшиж суугаа байдлыг ажиглавал их яаруу яваа хүн юм. Аягүй бол малын тооны наана амжиж нэгдэлдээ хүрэх ёстой хүн байж ч магад. “Эгийн даваа ямар байгаа бол, зарим жил өдийд цас ордог ч удаа бий шүү” гэж бодож яваа байж магад. Энэ мэтээр автобус дотор суугаа хүн бүр ер бусын байдал бодолтой явах юм.

	Гэтэл хамгийн урд талын суудал дээр хойшоо харж налан суугаад, хоёр хөлөө зөрүүлэн жийсэн залуугийн хоёр гутал шагайгаа хүртэл шавар болсныг нь харвал их л тэнэсэн бололтой, саарал цувныхаа халаасанд хоёр гараа тохойгоо хүртэл шааж, далаа хавчсаныг нь ажвал даарсан нь зайлшгүй. Энэ залуугийн бусдаас ялгагдах онцгой тал нь юу вэ гэвэл сэтгэлдээ зорьж санааширсан юм огт үгүй, зөвхөн автобус дотор явагчдыг нэг нэгээр нь түргэн ажиглан өнгөрч, орсон гарсан хүмүүсийг хялав хялав бүртгээд, хааяа нэг гашуухан эвшээнэ. Уншигч аа! Би энэ залуугаа саарал цувт гэж нэрлэе.

	Автобус зогсож цөөн хүн бууж нэлээн олон хүн нэмэгдэв. Урд талын хаалгаар зургаа орчмын насны хүүхдийг нэг гартаа чиргүүлэн өргөж, нөгөө гартаа гурав орчмын насны хүүхэд тэвэрч, шар савхин мөнгөний сав, том гэгчийн бор цаасан боодолтой юм торон саванд хийж, хүүхэд тэвэрсэн гарынхаа тохойд углан дүүжилсэн хүрэн пүүсүү дээлтэй тарган ягаан авгай дуу хадуулан шуугиан тарьж орж ирээд, амьсгаадаж сандарсандаа хэд хэд чанга ёолов. Гэтэл нүүрний суудалд суугаа хөвөнтэй цамц нөмөрсөн, хүрз барьсан, амтай байрын туранхай хөх авгай хангинуур сүх шиг дуу гарган “Саарал цувтай залуу минь чи наад хүүхэдтэй хүн ядарч явахыг харахгүй байна уу?” гэж олны дунд чанга зарлахтай зэрэг саарал цувт гэнэт цочин огло харайж босоод хүүхэдтэй авгайг суулгав. Хоёр хүүхэдтэй авгай тавтай сууж аваад амарсандаа дахиад нэг сайн ёолов.

	Саарал цувт маань тэр хүрз барьсан авгайг нүднийхээ булангаар зэвүүхэн хараад “Энэ муу хярсны мах шиг авгай намайг нэг сайн чадлаа, зай гайгүй дээ чамайг” гэж дотроо занан нүдэлж байтал, залуугийн хөлийн өлмий дээр нэлээн хүнд юм буухыг мэдэрвэл хүн гишгэж байгаа хэрэг биш, ямарваа нэг сул юм унасан бололтой. Хэн унагасан юу бол гэж бодвол хоёр хүүхэдтэй авгайн юм болох нь гарцаагүй. Чухам юу байгаа бол гэдэг бодол саарал цувтын бүх мэдрэлийг дайчлан эзэлжээ.

	Хүмүүсийн хөдлөх түлхэлцэхийг ашиглан бөхийж тэмтэрвэл том гэгчийн торон савтай юм байсныг мэдээд цувныхаа хормой доогуур дээш нь өргөж аваад ухарч эхлэв. Ухарч яваа замдаа хоёр хүүхэдтэй авгайг ажиглавал огт ч сэжиг авсан шинжгүй ханцуйгаа ярж бугуйнхаа алтан цагийг хараад өвөр дээрээ суугаа хүүхдийнхээ хазайсан малгайг засав. Тэр авгайн алтан цаг, хуруунд нь байгаа алтан бөгж, хувцас хунар бүх байдал ер нь чинээлэг байрын авгай болох шиг бодогдох тутам торон савтай юм улам хүнд болох шиг бодогдоод түргэн түргэн ухарч явтал баргил дуутай хүдэр хар хүн “Чи буруу тийшээ зүтгэсэн, хаашаа залуу вэ?" гэж айхтар цочоосон боловч, саарал цувт түр яг зогсож баргил дуутыг өнгөрөөж үргэлжлүүлэн ухарсаар хойд хаалганы орчим иржээ. Түдэлгүй автобус бас нэг буудал дээр зогсов. Саарал цувт уг нь дахиад дөрвөн буудал явж гэртээ хүрэх ёстой юм. Гэвч газрын эзэн түлхэж, олзны сэтгэл хатгаж, тэр буудал дээр буухаас өөр аргагүй болоод бууж, тодорхой чиглэсэн зүггүй нэг хэсэг алхаж явах замдаа хоёр хүүхэдтэй авгайг санахад, ер нь нэгтэй үзсэн хүн шиг, тэр ч байтугай нэг томоохон дэлгүүрийн кассад суудаг авгай шиг ч санагдаж хөл нь хөнгөрч, хүнгүй газар очиж, олзоо задлан үзэхээр яаран шогших шахам алхаж, дэмий л гаднаас нь тэмтэрч үзвэл гадуур нь цаасаар давхарлан боосон хатуу зүйлүүд байгаа болохыг ойлгож лав л муусайн хуучин даавуу хувцас биз гэж мэдээд гудамжны булангаар тойров.

	Хоёр хүүхэдтэй авгай тэр алдсан юмаа ч үгүйлсэнгүй мартаж, хүүхдүүдээ тээр шаан сандарч автобуснаас бууж, тайвшран уужирч явсаар нэг тохилог барилгатай байгууллагын үүдэнд ирээд бие тойруулан нэг хараад торон савтай юмаа автобусанд мартсанаа гэнэт санаж,

	— Ээ! Уймраа өлөгчин! Нөгөөдүүлийгээ автобусанд мартчихаж! гэж хашхираад, одоо яана? Өөрийн хоёр, хажуугийн айлын хоёр дөрвүүлийнхийг нь хаячхаж, одоо аль автобус гэж эрж явах билээ? Юугаа ч би мартчихаж гэж сураглаж байх билээ гээд нэг уур нь хүрч нэг инээд нь хүрч гайхаж зогстол байшингийн хаалга нээгдэж танил эмэгтэй гарч ирэхэд нь мэндлэлцэж, юу хийж явааг нь асуусанд тэр эмэгтэй цаг алдаж гарз шаасан байдалтай,

	— Хүүхэд цэцэрлэгт л оруулах гээд шинжилгээг нь өгөх гэж ирсэн чинь өнөөдөр эднийхэн субботниктой авахгүй, маргааш өглөө авах юм гэнэ, тэгээд буцаж явна гэж хэлснийг нь мань авгай дуулаад “Ер нь гарзтай онц юм болсонгүй, яах вэ маргааш өглөө дахиад л дөрвөн шилэн сав цэвэрлээд авчихна биз” гэж бодоод дотор нь уужран буцжээ.

	Саарал цувт дөрвөн шилэн савтай олзоо торон савтай нь хамт газар савчаад урам нь хугарч, дахиад тавин мөнгө байхгүй учир дөрвөн буудал явган алхах болсондоо бүр ч гутаж “Шунал гэдэг мөн муухай юм даа, хүний өтгөнийг хүртэл хулгайлж үздэг байна шүү. Намайг төрүүлж өсгөж, одоо намайг харж найдаж надаар түшүүр тулгуураа хийх гэж бодож суугаа ганц эх минь миний энэ бэлдээ буучхаад явааг мэдвэл чухам би яана?!” гэж бодохоос гишгэж яваа газраа цөм дэвсээд орчихмоор санагдаж, ичсэн гутарсандаа цайлсан нүднийхээ нулимсыг цувныхаа ханцуйгаар шудран арчив.

	 

	1960


ЗА˗ГИЙН ГАЙ

	 

	Би энэ байгууллагыг удирдаад зургаан сар боллоо. Миний түрүүний даргалж байсан нүсэр газрын дэргэд ч жижиг, цомтой хөдөлгөөд байж дөнгөмөөр газар юм.

	Уншигч та энэ хэдэн үгнээс, намайг тушаал буусан хүн юм даа гэж ойлгоо биз? Тэр үнэн. Би түрүүнийхээ байгууллагын ажлыг унагааж хийсээд энд ирж тогтсон хүн. Миний мэдлэг мэргэжил ч дутсан юм биш, зүгээр л хийсээр байгаад, харсаар байгаад л ажлыг нь унагаачихсан юм даа. Тэр үедээ би ажил унагаасан тодорхой эзнийг нь бодоод эрээд олоогүй юм. Тэгээд яах вэ зуд ирвэл хэндээ билээ. Хөөрхий би л өөрөө ойчоод өгсөн хэрэг.

	Одоогийн миний ажиллаж байгаа газар идэвхтэй, зүтгэлтэй сайн улс олон бий. Тэдний дотор дархан ажилтай, мэргэн ухаантай нэг хөгшин надтай бүр ч сайн танилцсан юм. Тэр хөгшний нэр нь Жарантай. Нас нь нэрээсээ дуугүй хүн. Албан тушаал нь гэвэл зарлагын орон тоон дээр байдаг мөртөө аж ахуй, гарааш хавийн шаардагдсан яаруу сандруу хар бор ажилд зарагдаж ч сурсан, залгуулж ч дассан хүн.

	— Өнгөрдөг зуны нэг орой би ажил тарснаас хойно цахилгаан хүлээж авлаа. Манай нэг тэрэг ялихгүй мөртөө ховор юмаар хээр суучхаад Өвөрхангай аймгийн төв дээр чирүүлж ирээд байна. Яаралтай туслаач гэжээ. Би тэр талаар хариуцах улсынхаа гэр орноор утасдаад хэнийг нь ч олсонгүй, дэмий л гараашинд залгуулсан чинь Жарантай гуай тааралддаг юм байна. Ирсэн цахилгааны тухай яриад, та цаадуулдаа дуулгаад маргааш л тэр запаасыг нь явуулчих гэв. Жарантай гуай авсан үүргээ яаж биелүүлэх билээ гэж бодсон чинь өнөөдөр хагас сайн, маргааш бүтэн сайн өдөр байдаг, хөгшин толгой за гээд хүлээгээд авчихсан одоо яадаг билээ гээд гарч өгчээ.

	 

	* * *

	 

	Аль ч газрын даваа гарагийн ажил ширүүн байдаг юм хойно доо, би телефон, цохолт хоёртой ноцолдсоор байгаад нөгөө машины тухай мартчихжээ. Харин мягмар гарагийн өглөө санасан дээрээ доош нь ширүүхэн шиг цочоогоод орхисон чинь, аж ахуйн эрхлэгч албан бичиг хэд хэдийг төхөөрч аваад авто нефть, бааз гараашаар эрэх сурах болоод гарахад нь ашгүй үүдэнд манай байгууллагын нэг машин зогсож байхыг хараад дайчлах гэтэл, жолооч нь би урьд шөнө хөдөөгөөс орж ирлээ, амрах минь энэ тэр гэж үзсэн боловч, эрхлэгч цочсон эрчдээ тэр жолоочийг олон юм хэлүүлсэнгүй улаалж аваад, өдөржин давхиад юу ч олоогүйдээ бухимдан уурлаж, жолооч нь ядарсандаа хэдэрлэн гөжиж, тэр хоёр тар түр гэсээр байгууллагынхаа үүдэнд ирээд чанга чанга дуугарч бие биеийнхээ мораль, хүмүүжлийн хэмжээний өндөр намыг дуудалцаж байх үеэр би ажлаа тараад гарч дайралдсан юм. Тэр хоёрын дуу намдаж, аж ахуйн эрхлэгч маань над ойртож,

	— Дарга аа, энэ жолоочийг харж байна уу? Ямар ч ухамсаргүй тун ч танхай нөхөр юм даа. Бүүр нэг нинжин сэтгэлгүй гээч. Нэг нөхөр нь хөдөө хээр суучхаад запаасгүй өдий төдий хонож байхад...

	— Чиний нинжин сэтгэл чинь хаа байна? Би сая Өвөрхангайгаас цаана дөрөв хоноод, Өвөрхангай дээр долоо хоноод, чамд хэл явуулаад байхгүй болох дээр нь даргад утас явуулж байж дөнгөж шөнө ирлээ. Өглөө энэ нөхөрт дайчлагдаад ирсэн чинь... гэж жолооч гомдол гарган үргэлжлүүлэхийг ойлгож, Жарантай гуайд өгсөн үүрэг ч санагдаж, тэр хоёрыг дуудан дагуулж дотогшоо орцгоов.

	Энэ будилааны учрыг гүйцэд олохоор би зориуд Жарантай гуайг урьж уулзсан юм. Жарантай гуай надаас үүрэг аваад, хагас сайн өдрийн орой автобусанд сууж консулын дэнж орж механикчийнд хүрч ярилцаад манай агуулахад ганц үлдсэн тэр запаасыг авах гарын үсэг хийлгэж буцаж ирээд, явган гүйлгэж Гандан гараад нярвынд хүрчээ. Няравынд хөдөөгөөс говийн тааны тов хийсэн зөв амттай айраг ирсэн тул эхнэр нь хийгээд байх дээр нь Жарантай гуай өөрийн эрхгүй үхэр холдуулчихсан дутагдлыг ашиглаад, нярав маань өнөөдөр ч өнгөрч дээ, маргааш өглөө л эрт гаргаж өгье гээд хөдөлсөнгүй ажээ.

	Маргааш өглөө нь нөгөөхийгөө авч өвөртлөөд автобусанд сууж онгоцны буудал орчихсон чинь нисдэг хуваарьтай өдөр нь биш юм санжээ. Тэндээсээ буцаад явган алхаж Өвөрхангайн зам сахиж суусан чинь тээврийн тэрэгнүүд өнгөрөх л юм, нэг ч амьтан Жарантай гуайн гар өргөхийг тоож зогсохгүй өнгөрөөд байх дээр нь дотроо гомдосхийж суужээ. Гэтэл яаруухан давхисан нэг гоё суудлын тэрэг тоос татуулан намалзуулж ирээд зогтусав. Жарантай гуай тэдэнтэй ярилцан байж, Өвөрхангай байтугай Ховд орох хүртэл нь мэдээд, ямар байгууллагын хэн гэгч дарга, жолооч болохыг нь мэдэж, машины нь номерыг нь тэмдэглэж нөгөөдхийгөө захиж өгөөд явуулчихсан юм санжээ. Жарантай гуай иймэрхүү маягийн ажил бүтээсэн удаа маш олон юм гэнэ билээ. Тоочоод барахгүй юм байх. Түүнээс хойш би энэ хөгшнийг тун ч идэвх зүтгэлтэй хариуцлагатай хүн юм даа гэж үнэлэн хүндэтгэдэг болсон юм.

	 

	* * *

	 

	Манай хотын байгууллагуудын намтрыг мэднэ шүү дээ. Ихэнх нь ээлжийн амралт болоод эзгүйрчихсэн байдаг. Хэдэн тэрэг нь тариа өвсний ажилд дайчлагдчихсан. Өвлийн бэлтгэл хоолой дээр тулчихсаныг хэлэх үү. Унаа тэрэг хүн бүлээр дутагдаж байх үеэр бас хэдэн тонн самар жимсний үүрэг яваад иржээ. Самар жимсний бригад гаргах гээд ажилчдаа шавхаад үзсэн чинь цэвэрлэгч эмэгтэй гурав, бичээч эмэгтэй хоёр, ээлжийн жижүүр эмэгтэй гурав, тооцооны нягтлан эмэгтэй нэг, ингээд есөн эмэгтэйгээс жирэмсэн хөхүүл хүүхэдтэй, энэ тэр гэж хасагдаад үлдсэн дөрвөн эмэгтэй дээр слесарийн дагалдан залуу хүүхэд нэгийг нэмээд Жарантай гуайгаа ахлагчаар нь тавиад шав хийсэн бригад болчихлоо гэж үзээд ажлыг нь төлөвлөчхөөд Жарантай гуайгаа дуудаад үүрэг өгч гарсан чинь:

	— Дарга минь, амжихгүй, үгүй үгүй, чадахгүй гэж Жарантай гуай маань халгаадаггүй юм санжээ. Их санасан газар долоон шөнө хоосон хонох гэдгээр Жарантай гуайгаас ийм үг дуулсандаа гайхсан гомдсоныг нь яана аа? Би ч хэр зэргийн ухуулагч суртал нэвтрүүлэгч гэдгээ үзүүлж хамаг авьяас чадвараа харин ч нэг гаргаж алдлаа шүү дээ.

	— Таныг хүн гомдоогоо юу гэж аргадаж ч үзлээ. Миний даалгавар бол засгийн даалгавар гэж сүрдүүлж ч үзлээ, та нэг за гэвэл ёогүй хариуцлагатай сайн ажилчин мөртөө ингэж байх гэж дээ гэж онгируулах гэж ч үзлээ, бүтсэнгүй, харин дэмий цагийн гарз болсонгүй сэнхэрсэн гээч. Юу гэвэл миний үгийг Жарантай гуай тосож аваад,

	— Жарантай гуай нь за гэвэл ёогүй хүн шүү. Гэхдээ ах нь бодолтой за гэдэг хүн. Миний хэр тэнхээнд таарах юм уу, үгүй юм уу гэж бодно. Ах нь говийн хүн, тэр самар жимс гэдэг чинь ямар газар, ямар ишнээс, яаж ургадаг юм бэ, яаж түүдэг юм бэ, яадгийн нь ч мэдэхгүй, хэрэв намайг таана хөмүүл түүгээд ир гэвэл над хүчний ч хэрэг алга, ах нь чадна ч, мэднэ ч. Гэхдээ би даргаар нь ч биш өргөж зөөж туслах ажлаар нь явна аа дарга минь. Би таны өмнөөс “Үгүй" гэж яваагүй, одоо аргагүй нэг хэлчихье. Манай монголын энэ за гэдэг чинь хэлэхэд амархан богинохон хэлний үзүүр дээр бэлэн байдаг мөртөө, цаанаа хүний мөс нуруу сорьсон хариуцлагатай үг юм шүү. Би за гэж таныг баярлуулчхаад, дараа нь хэн хэндээ балаг болоод яах вэ. Харин зарим улс хүсэлгүй, бүтээх дургүй юмаа ч “За” гэнэ, хүч нь хүрч дийлэхгүй юмаа ч “За” гэнэ, та бүхэнтэй тал алдахгүй гэж ч “За” гэнэ, тав хоноод мартчих бол уу ч гэж “За” гэнэ, түр зуур яс хагацах гэж ч “За" гэнэ, төлөв томоотой хүн болох гэж ч “За“ гэнэ, үнэхээр бүтээчихье гэж ч “За" гэнэ. Үнэндээ манай энэ “За” юу! тун барьцгүй, албан болоод амины ажлыг мөн ч үрж байгаа золиг шүү! гэхэд нь миний бүх бие халуу оргиж:

	— Хүн хүндээ за гэж хэлчхээд бүтээж өгөхгүй гэдэг чинь ёстой хүний үнэргүй юм болдог байгаа даа! гэхийг Жарантай гуай шүүрэн авч:

	— Тийм биш ээ! Амиа хоохойлох хүнд аян шалтаг мунддаггүй юм. Залхуу хүн “За" гэж байхдаа займруулах аргаа бодоод олчихсон байдаг юм. Түүнд орвол шулуухан үгүй гэвэл дээр байдаг юм. Үгүй гэдэг үгийг чинь хоёр л хүн хэлж байгаа юм. Үнэндээ чадал тэнхээ нь хүрэхгүй хүн нэг хэлдэг юм. Үйлийн үргүй дургүйцсэн хойрго хүн нэг хэлж байгаа юм. Урьдаар үгүй гэдгээ хэлээд өгвөл бас амьд хүн аргаа олно шүү дээ гээд гараад явчихжээ.

	Ингээд би даргынхаа урдаас үгүй гэдэг сайн ажилчинтай анх удаагаа энэ байгууллагад уулздаг байжээ гэж бодож суутал, байз байз миний хуучин удирдаж байсан газар даргынхаа урдаас үгүй гэдэг этгээд нэг ч байгаагүй юм байна шүү. Цөмөөрөө л за, за гэдэг байсан. За, за гэсээр байгаад л ажил маань нурчихсан. Тэд маань голдуу л хэлнийхээ үзүүрээр “за”, “за” гээд байсан хэрэг болох нь ээ! Одоо л эзнийг нь оллоо. “За” гайхал л намайг ажилтай минь хамт нурааж шүү. За би үүнээс хойш уу, гээд гарч гэртээ ирээд тайван хэвтэж байснаа эхнэртээ:

	— Дулмаа! Чи миний цувны нэг товч хадаад өгөөрэй! гэтэл Дулмаа нь сулавтар дуугаар за гэхийг дуулаад цочиж зэвүүцэн өндийж энэ лав хэлнийхээ үзүүрээр хэлчихлээ шүү гэж гүйцэтгэлийг нь шалгахаар ажиглаж байсан чинь, эхнэр нь зүү утас эрэхийг нь хараад сэтгэл нь амарч, сулавтархан хэлсэн мөртөө ёстой за байж шүү гэж баярлаад, бас нэг туршлага хийх гэж шийдээд,

	— Дулмаа өвгөөн чи хүүгийнхээ гэрийн даалгаврыг шалгачхаарай гэж аргадангуй хэлээд орхичихсон чинь Дулмаа маань:

	— Чадахгүй! Чи өөрөө яасан юм бэ? гээд тас гэх дээр нь миний баярласан гэдэг нь яана аа! Шалавхан шиг л босоод хүүтэйгээ зэрэгцээд суулаа шүү дээ. Харин үдэш унтахын урьдхан манай авгай манай энэ яртай түлээ ер дийлдэхгүй юм, чи гараад нэг бяц бяц цохиод өгөөч гэхэд нь би:

	— За хө, тэгнэ ээ... өглөө болъё гээд унтчихсан юм. Энэ хамгийн сүүлийн “За” ч ёстой нөгөө хэлний үзүүрээр хийгдчихсэн золиг доо. Ашгүй манай авгай одоохондоо “за”˗нуудыг над шиг ялгадаг болоогүй нь яамай.

	Ер нь тэгээд хэлний үзүүрийн "за” энэ шинэ оноос эхлээд сөнөтүгэй! Түүнд орвол шулуухан үгүй гэсэн нь ажлын бүтэмжид аргатай юм байна шүү, та минь ээ!


МӨН Ч ХЭЦҮҮ БАЙЖЭЭ

	 

	Хаймчиг одоо дипломтой. Тов хийсэн ажилтай. Орон сууцтай ер нь юм юмтай болжээ. Харийн нутагт сурч байхад нь хамт амьдарч, нөхөрлөж байсан үеийн нь оюутнууд Хаймчигийг Хайм˗чек гэх юм уу эсвэл зарим нь бүр Чек гэдэг нэрд Хаймчиг өөрөө дургүй ч биш ээ. Юу гэвэл түүний үс, өмд хоёртой нэг дуудлага их нийцээд байх шиг санагддаг байжээ. Хаймчигийн аав ээж 60 шахсан хөгшид, хэдэн дүү нартай нь Зүүн сэлбийн хороонд аж төрдөг, ганц эгч нь нутагтаа Улаангомын харилцаа холбооны газар ажилтай юм санжээ.

	Хаймчиг өвлийн нэг орой ажлаа тарж гэртээ ирээд дулаацаж, цадаж аваад, тавтай гэгчийн хэвтэж байтал, гаднаас аав нь орж ирээд нэг тавгүй явдал гаргажээ.

	— Хүү минь нөгөө муу эгч чинь бие нь муудаад хэвтсэн гэнэ. Одоо яадаг билээ? Холбоон дээр очиж сургийг нь дуулъя. Хоёулаа явъя. Чи Улаангомтой утсаар яриад аль гэж шахуухан шаардсан тул, одоо яая гэх вэ Хаймчиг дуртай дургүй өндийж хувцаслаад гарчээ.

	Холбоон дээр тэр хоёр очоод, Улаангомын цагийн хуваарь арай болоогүй 5 минут хүлээ гэхийг дуулаад, Хаймчигийн зүс нь барсхийж, нэг нулимаад, бачимдсан байдалтай тойрон алхлаа.

	— За тэгээд жаахан хүлээе гээд хүүгээ тайвшруулахыг хичээсэн байдалтай чангахан хэлээд, аав нь хүлээгчидтэй зэрэгцэн суув. Бүх хүлээгчид тасалгааны голоор холхин яваа Хаймчигийг дагуулан харж шохоорхохын нарийн учрыг эцэг нь үнэндээ ойлгосонгүй ажээ.

	Гэнэт радиогоор Улаангомтой ярих улсыг дуудаж яриа эхэлбэл тэр хоёр хэдэн хүний дараа ээлжтэй болохыг Хаймчиг мэдэж бас нэг нулимаад том гэгчийн эвшээв. Аав нь эвгүйцсэн боловч чухам яах учраа олсонгүй өнгөрчээ.

	Хаймчиг Улаангомтой ярьж эхэлсэн чинь, урдаас нь 

	— Танай дуудсан хүн чинь арай ирээгүй байна, жаахан хүлээгээрэй гэснийг дуулаад бас нэг нулимаад, мэдэхгүй хэлээр нэг хараав бололтой. Хажууд нь санаашран анхаарч байсан аав нь сандрангуй:

	— Эгч нь яаж байна гэнэ хүү минь? гэв.

	— Энэ холбоо мөн дүүрчихсэн газар шүү. Энэ техник, үйлчилгээний нь байж байгааг ээ? Байна уу, байна уу! Улаангом оо! гээд ууртай гэгчийн хашхирав. Аав нь зовох шиг болж, айх шиг болж, хэрэггүй ч юм болов уу даа гэж бодож байтал,

	— Эгч ээ! Бие чинь ямар байна? Бид сайн! Тийм ээ! За, за та аавтай ярь! гээд харилцуурыг шилжүүлэв.

	Аав нь тавтай сайн яриад, ганц охиныхоо бие сайжирч ажилдаа орсныг өөрийн нь хоолойгоор дуулж санаа сэтгэл нь тайвшран хүүтэйгээ хамт холбоон дээрээс гартал Хаймчиг бугуйнхаа цагийг хараад бас нэг нулимав.

	— Миний хүү ч яаж мэдэх вэ дээ аав нь урьд Чандмань уулын хошууны тамган дээр тоогддог гурван буухианы нэг явлаа. Ташуур Жийгээ, хулгана Шоодой хоёрын дараа л би ордог байсан юм даа.

	— Тэр чинь морин өртөөний улаач нар биз дээ?

	— Биш ээ, одоогоор бол энэ утас л юм даа. Яаруу чухал албаны бичиг мэдээ хүргэдэг хүн. Аав нь 1924, 25 оны үед Улаангом, Хүрээ хоёрын хооронд ч мөн олон давхилаа. Улаангомоос Ховд арван өртөө, Ховдоос Улиастай 14 өртөө, Улиастайгаас Улаанбаатар 30 өртөө нийтдээ 54 өртөө, шувт мориор давхина гэдэг чинь амаргүй байдаг. Ирж очихын 108 өртөө, өртөө бүрийн дунд нэг морь солино гэж бодоход 216 морь хэрэгтэй болж байна аа даа. 216 бууж эмээлээ авна. 216 дахиж эмээлээ тохоод мордоно?

	— Замдаа унтах уу?

	— Хоногийн газар, эсвэл морин дээр явуутаа дугхийн нүдний хор гаргачхаад ороолгоод байна даа. Улаангомоос 9 хоноод л ирдэг, 9 хоноод л харьчихдаг сан. Мөн ч хурдан явж байгаа хэрэг шүү!

	— Хурдан гэнэ ээ! Хагас сар илүү юу? гээд Хаймчиг инээмсэглээд, өвөл явах уу? гэж санамсаргүй асуув.

	— Алба шуудан чинь тэр үед яг л одоогийнх шиг өвөл зунгүй.

	— Нээрээ тэгэлгүй яах вэ гэж Хаймчиг зовонгуй хэлэхэд,

	— Улиастайгаас наашаа гарах дээр Шороот, Шуургат, Төмөрт, дааган дэл, Ар жаргалант, Өвөр жаргалант гэдэг зургаан өртөө юу? Зудын зургаа гэж цагийн цагт мөсөөр хайрч байгаа юм шиг байдаг газар сан, бодвол Отгон тэнгэрийн орчмоор хяр газар болоод л тэр байх даа? Еэ мөн ч олон осгож хөлдөж олон цангаж багтарч яваа биз дээ.

	— Хоол яах вэ?

	— Хоол уу! Түргэн буухианы хоол ч гайгүй шүү. Хоногийн нэг хөл мах. Ирж очихын арван найман хөл мах гэдэг чинь гуравхан л хонь орж байгаа хэрэг. Тайвуу яваа олон алба бол ч зүгээр л яргалчихна гэсэн үг.

	— Гуравхан гэнэ шүү гэж Хаймчиг амандаа хэлээд мурийн инээмсэглэтэл...

	— За, харин Хадаасан, Чин толгой, Хар нүдэн, Бор хөндий, Лүн, Аргал, Дулаан, Шар хөв гээд ирэхийн үед ч нэг сайхан даа, улам чадал ороод ирэх шиг болдог юм. Хүн чинь ойртох тусмаа чадал тайвшрахгүй харин яарна гээч, тэр чигээрээ хот дундуур давхисаар байгаад одоогийн энэ багшийн дээд сургуулиас урдхан Түмэт гэж адуу, албаны амьтан хоёр үймсэн том дугуй хашаа байх, тэнд орж ирээд мориноосоо буугаад л алба тушаачхаад ёолоод өнхөрчихдөг байж билээ.

	— Тэр чинь одоогоор бол шуудан хүлээн авах газар уу?

	— Ганцхан тэр биш. Шуудангийн хороо, Радиогийн хороо, тээврийн товчоо, цахилгаан болоод телефон утасны газар, галт тэрэг, нисэх онгоцны буудал, зочид буудал, олон үүрэг хаацайлж байсан газар шүү!

	Хаймчиг хэсэг дуугүй явснаа, мөн ч хэцүү байжээ гээд өөр юм хэлсэнгүй явтал аав нь санаагаа гүйцээх гэсэн янзтайгаар,

	— Тэгэхэд чи бид хоёр бүр ажлаа дөнгөж хагасхан цагийн дотор амжуулчихлаа шүү дээ. За миний хүү гэртээ ор доо, аав нь алхаад харьчихъя гээд аав хүү хоёрын яриа дуусжээ.


ХИЛСДЭХГҮЙ

	 

	Залуу эмч Пүрэвдорж гэрлээд удаагүй байжээ. Пүрэвдоржийн хүүхэн Мишгээ бас залуу, нөхөртөө тун хайртайгаас гадна нэлээн эмзэг юм санжээ. Ялангуяа сүүлийн энэ сард хоол унданд дургүй болсноос хойш нөхөртөө бага зэрэг тунирхуу байх болжээ.

	Намрын улцгар шар нартай ням гарагийн амралтын өдөр 12 цагийн үед Пүрэвдорж Мишгээ хоёр сугадалцан хөл нийлүүлж Сүхбаатарын талбайг жишүү огтлон яаруу алхахын учрыг тааж мэдэхэд амархан байлаа.

	Тэр хоёр гартаа нэг нэг жижиг чемодан барьсан нь халуун усанд орохоор зорьсон нь тодорхой. Яаруу яваагийн шалтгаан нь Мишгээ усанд орж ирээд гэртээ бага сага ажил амжуулах, ядаж цонхоо элбээд наагаад авах, орой Элдэв˗Очир кино театрт “Ардын элч” гэдэг киног нөхөртэйгөө хамт үзээд авахаар дотроо төлөвлөсөн юм санжээ.

	Пүрэвдорж өнөөдөр усанд орох гарцаагүй шаардлагатай болсон боловч амралтын өдөр усны газар хүн ихтэй байгаа даа гэж бэрхшээх бодол түүний зоригийг байн байн мохооно. Гэвч Мишгээгийн зоримог алхаа Пүрэвдоржийн эргэлзээг арчин устгах боловч бэрхшээх бодол дахин дахин төрсөөр байгаад өөрийн эрхгүй ам нээж:

	— Уг нь такси аваад Амгаланбаатар юм уу, өөр нэг зайдуухан газрын халуун ус руу явсан бол оочир багатай, сийрэг байгаа даа гэхэд Мишгээ мөн түүний саналыг дэмжиж,

	— Уг нь тэгдэг л байж, би аравхан төгрөгтэй гарсан маань бурууджээ гээд талбай дүүрэн хангинах радиогоор нэвтрүүлж байгаа цовоо хөгжмийн эгшигтэй сэтгэл нийлүүлэн алхалсаар халуун усны газар хүрчээ.

	Халуун усны хүлээх танхимд Пүрэвдоржийн тааж бодсоноос үнэхээр илүү олон улстай байжээ. Пүрэвдорж үзүүр нь мэдэгдэхгүй өлзий утас шиг тахирлан сүлжилдсэн олон улсын цувааг хараад дэмий л Мишгээ өөд арга нь барагдсан царай гаргаж харав.

	Мишгээ үүдэн хавийн хүмүүст хандаж: 

	— Сүүлийн хүн хэн бэ? гэж зөөлөн дуугаар асуухад, зузаан гэдгийн ном руу хоёр нүдээ хамартайгаа шаачихсан, нүдний шилтэй, туранхай хөх залуу: Би гэж хэлээд дахин ном руугаа шигдэв.

	Тэр хоёр зэрэгцэн сууж, хүлээгчдийг тойруулан ажиглавал энд тэнд ганц хоёр зүс таних хүн байхыг хараад холоос толгой дохин мэндэлцгээв.

	Хүлээгчдийн дунд уйдаж арга нь барагдсан хүмүүс ихэнх нь байвч ашигтайгаар хүлээж ном сонин уншиж байгаа хүмүүс ч мэр сэр харагдана. Та хоёрын эгц урдаас харж суугаа бүдүүн ягаан авгай ногоон ноосон утсаар жижиг хүүхдийн оймс нэхэж харагдана. Тэр авгайгаас зайтайхан хуучин хар савхин дээлтэй, хууз хар хүн яндан шуумагтай саарал өмдтэй хоёр урт хөлөө зөрүүлэн ачиж сунган жийгээд сандлын налуурга дээр толгойгоо гэдрэг хаян унтаж хурхирна. Зарим хүмүүс байн байн енгинэтэл эвшээж, нулимсаа арчина.

	Энэ хоёр унших ном ч үгүй, нэхэх юм ч үгүй ирсэн учир чухам цагийг яаж өнгөрүүлэх билээ гэсэн байдалтай дэмий л байшингийн хана, дээврийг гөлрөн суухад, байшингийн хананд хадаастай, яарах “сэтгэл” нь элэгдчихсэн тэвчээртэй шар модон цаг 1 цагт 12 минут дутуу түг таг түг таг гэлдэрсээр байна. Энэ үед гаднаас орж ирээд сүрдэн зогсож байгаа хэсэг хүмүүсийн дунд Пүрэвдоржийн ажлын газрын жижүүрийн жолооч Лхагва хүлээгчдийг нэг нэгээр нь шүүрдэн харж, хуруундаа нарийн сэнжтэй түлхүүр эргүүлж нүд нь тэр хоёрын дээгүүр өнгөрөн давхина.

	Пүрэвдорж Лхагвааг машинтай явж байна гэж мэдээд сийрэг чөлөөтэй халуун усны газар бодогдож,

	— Лхагва аа! гэж дуудав. Лхагваа Пүрэвдоржийг харж олзуурхан ирээд сандруу ярьсан нь:

	— Дарга таныг олоод ир гээд би танайхаар орж энд байгаа гэж дуулаад ирлээ. За явъя гэж шаардангуй хэлэхэд, Пүрэвдорж Мишгээ рүү нүдээ шилжүүлэн хараад,

	— Юу бол оо юм бол? Дарга хаа байна? гэв. Лхагва гарахыг завдан эргэж,

	— Контортоо, контортоо гээд улсын дундуур займран зүтгэв. Пүрэвдорж Мишгээг шинжсэн нүдээр харж,

	— Одоо яадаг билээ гэхэд Мишгээ огт дургүйцсэн шинжгүй уриалгахнаар,

	— Чи яваад ир л дээ. Энд лав их удах байх, би байраа хадгалаад байж байя гээд нэг суудал урагшаа ахив.

	Лхагва Пүрэвдорж эмч хоёр давхисаар үүдэнд хүрвэл дарга нь тэднийг гадаа шатан дээр хүлээн зогсож байгаад угтан ирж,

	— Манай энэ утас нь, энэ онгоцны ирэх очихын билет нь, за шалавхан яваарай. Булганы онгоцны буудал дээр машин хүлээж байгаа, гэтэл Лхагва асаатай байгаа тэргээ доор нь хөдөлгөж онгоцны буудлыг чиглэн давхив. Машин Туулын гүүрээр гарах үед 1 цагаас 15 минут өнгөрч байжээ. Пүрэвдорж газраас 2000 гаруй өндөрт хөөрч онгоцны цонхоор доошоо элдвийг ажиглан явтал нугачин тахирлан урсах Орхон гол харагдаж халуун усны газрын хүлээгчдийн цувааг санагдуулж цагаа харахад 2 цагт 15 минут дутуу байжээ. Удалгүй онгоц алгуурхан доошилж Булган аймгийн төв ярайн харагдаж гурилын тээрмийн өндөр барилга, олон хонины дунд ганц цагаан тэмээ зогсох мэт ноёрхуу харагдан өнгөрч, онгоцны дуу зөөлрөн шуугьсаар хоёр гурав дэгдэж газардаж гүйсээр буудал дээр ирж зогслоо. Пүрэвдорж бууж аймгийн эмнэлгийн Газ˗69 машиныг чиглэн гүйх шахаж явтал араас нь "Залуу! Залуу та ачаагаа аваач, ачаагаа аваач!” гэж дуудахыг сонсоод эргэж харвал Пүрэвдоржийн дотуур хувцас алчуур саван хийсэн жижиг чемоданыг нэг хүн барьж харуулна. Буцаж гүйн чемоданаа авч машинд хүртэл урьд их сургуульд хамт байсан танил залуу эмч угтаж машинд суулган яаруу дуудлагын учрыг ярьж давхисаар аймгийн больниц дээр ирж мэс засал хийхээр бэлтгэж хувцаслан бугуйнхаа цагийг тайлж байх үед 2 цагаас 15 минут өнгөрч байжээ. Мэс засал хийхээр урьдаас бэлтгэсэн тул аймгийн эмч нартай товч бөгөөд тодорхой түргэн ярилцаад, өвдөн шаналж байгаа хүний амийг үхэлтэй булаацалдах хариуцлагатай шаргуу тэмцэлд оржээ. Уг мэс заслын ажиллагаа бага боловч осолтой нарийн эрхтэн болох учраас яаруу бөгөөд маш нямбай төвлөрсөн анхаарлыг шаардсан билээ. Дуудлагаар ирсэн үүргээ амжилттай дууссан эмч Пүрэвдорж сэтгэл нь тайвшран уужирч, гараа угааж бугуйндаа цагаа зүүж байхад 3 цагт 15 минут дутуу байхыг хараад манай улсын маань хөгжил ч сайхан болж дээ. Би яг хоёр цагийн өмнө хүүхэнтэйгээ халуун усны газар хүлээж суусан хүн, тэгэхэд одоо 370˗аад километрийн хол газар чулуудагдчихаад өдий төдий газар ус үзээд, нэг хүний амь аварчхаад байж байдаг гэж бодохоос бараг өөрөө ч итгэмээргүй юм шиг санагдав. Харин манай Мишгээ халуун усны кассад ойртож байгаа бол уу гэж бодоод хажуудаа байгаа сувилагчаас,

	— Онгоц хэдийд буцах билээ? гэж асуухад, хонин шар нүдтэй хавтгай улаан бүсгүй инээмсэглэн хятад ёотонгийн чинээ дөрвөн том цагаан шүд гаргаж,

	— Болоогүй ээ 3 цаг 50 минутад хөдөлдөг юм гээд годгор салаа гэзэгнийхээ үзүүрийг сүлжин цэнхэр туузаар бөхлөөд мөрөн дээгүүрээ чулуудан:

	— Эмч гуай таны чемодан үүдний жижүүр дээр бий шүү гэхтэй зэрэг Пүрэвдоржид санаа төрж:

	— Танай эндхийн халуун ус ойр уу гэж асуув. Сувилагч,

	— Ойрхон, ойрхон энэ харагдаж байна гээд өрөөний урд цонхны цагаан даавуу хөшгийг ярж,

	— Тэр өндөр яндантай цагаан байшин гэж заасныг хараад, бараг цаг шахуу зай байгаа тул түргэхэн усанд орохоор зориглон гарчээ.

	Пүрэвдорж 30 минут хэртэй тавтай сайхан биеэ угааж аваад больниц дээр ирж машинд сууж нөгөө танил залуу эмчтэйгээ ярилцан захих хэлэх юмаа ярьсны дараа тэр эмч,

	— Энд ирчхээд манайхаар оролгүй буцах гэж дээ, халуун ус руу явчихсан байх юм гэхэд, манай хотод халуун усны газар тийм ийм ч гэж хэлэлтэй биш дээ, дэмий л нэрэлхэж би ажлынхаа дараа тэгдэг дасгалтай болчихсон юм гэжээ.

	Онгоцны буудал дээр ирэхэд онгоц дөнгөж Хөвсгөлөөс ирээд бууж байлаа. Энд ирээд бүртгүүлэх гэж бараг нэг хуудас шахуу биеийн байцаал, овог нэр, нас, албан ажил, яваа ажил хэргээс эхлүүлээд бичүүлж жижиг чемоданаа жигнүүлэх хүртэл бүх ёсыг нь гүйцэтгээд онгоцоор явдаг улс гараа барилцаж, даллах бүх ёс номоор нь журамлаж, газраас тасран хөөрч нисээд Улаанбаатарын буудал дээр буухад Пүрэвдоржид гомдмоор юм нэг байдаг билээ. Энэ нь эдний дарга явуулахыгаа мэдэхээс биш хэрэг нь бүтсэн бол буцааж авахаа мартчихдаг заншилтай юм санжээ.

	Пүрэвдорж онгоцноос бууж сайн өдөр хэнтэйгээ утсаар ярих билээ, ядаж өвөрт нь улаан мөнгө ч байхгүй, дэмий л гайхаж онгоцны буудлын хойд засмал зам дээр очоод цагаа харж зогсоход 4 цаг 30 минут өнгөрч байжээ. Ашгүй танилтай хүн талын чинээ гэгчээр засмал замаар баруун талаасаа “Ява” маркийн улаан мотоциклтэй загасны уурга гозолзуулсан залуу давхиж ирээд таньж зогслоо. Тэр найзынхаа араар сууж Булган орсон тухайгаа ярьж, тэр найз нь тохойноос илүү том загас барьсан ба алдсан тухайгаа ярьсаар нисэх мэт давхисаар 5 цагт Пүрэвдорж гэртээ ирээд хоол ундаа идэж ууж чемоданаа нээж нойтон алчуураа хатаахаар тээж, хуучин дотуур хувцсаа гаргаж, тавтай сайхан хэвтэж, радио чагнаж байтал хаалга дуугарч Мишгээ орж иржээ. Мишгээ усанд орж амжсан байдалтай нэлээн хүрэн ягаан болжээ. Гэвч арай илүү хүрэн болсон нь Пүрэвдоржийг ирээгүй тэр чигээрээ алга болсонд уур нь хүрч нэмэгдсэн биз ээ. Орж ирээд уг дуу ч үгүй чемоданаа уудлан нойтон алчуурыг харж, мөн хуучин дотуур хувцсаа сольсон болохыг мэдээд энэ хүн ингэж надаас зугтааж амиа борлуулж явдаг вий. Даанч унаа машин олоод хүн цөөтэй халуун усанд оръё гээд байсан юм гэх мэтчилэн элдэв хартай баримтууд бөөгнөрөн бодогдож энэ гэнэн хонгор бүсгүйн хоёр нүднээс нь нулимс өөрийн эрхгүй цайлан, хоёр чих хүзүү нь хүртэл час улаан болон хувирч шууд Пүрэвдорж дээр орж ирээд эхэр татан уйлж:

	— За Пүрэвдорж минь чи намайг ингэж дарлаад яах вэ. Би чам шиг ийм хөлдүү мөс шиг сэтгэлтэй хүнтэй амьдрах гэж бодсон алдаагаа эртхэн засаж авъя! 

	Нүүрээрээ зузаан өдөн дэр рүү шааж орон дээрээ ойчив.

	Пүрэвдорж энэ бүх учрыг ойлгон тайлбарлан тайтгаруулах санаатай өлийж Мишгээг аргадан,

	— Мишгээ, чи ойлгооч, би чухал яаруу ажилтай яваад ирлээ шүү дээ гэхэд Мишгээ бүр ч чанга дуугарч,

	— Юуны чинь ажил! Надаас зугтааж өөр усанд орсон чинь чухал байв уу? гээд урдаас нь түлхэв. Пүрэвдорж тэсгэлгүй инээд алдан,

	— Үгүй ээ. Би Булган аймгийн төв дээр усанд орчоод ирсэн юм мэдэв үү гэж чухалчлан үнэмшүүлэхийг оролдсон боловч, Улаанбаатарт төрөөд, өсөөд сургуульд сураад, 4 жил эм найруулагчийн ажил хотод хийж, зүүн тал нь Налайх, баруун тал нь Сонгинын амралт, хойд тал нь Сэлбийн амралт, урд тал нь наадам яармагийн байр хүрснээс хэтрэхгүй энэ бүсгүй яаж ч үнэмших билээ. Харин улам уурлаж,

	— Чи намайг доромжлох доромжлохдоо дэндүү тэнэг мунхагт үзэж байгаа юм биш үү. Ядаж хүн үнэмшмээр юм олж хэлж болсонгүй юу гэж уйлахыг нөгөө өрөөнөөс сонссон Пүрэвдоржийн эх Мажиг гуай орж ирээд,

	— Хүүхдүүд минь та хоёр яаж байна? Усанд орохоор цуг яваад цуварч ирээд хэрэлдээд унах чинь? Больцгоо, больцгоо ямар шившгийн юм бэ гээд гарах гэтэл Мишгээ өндийж,

	— Эжий, энэ чинь нэг жолоочтой нийлээд намайг халуун усны газар орхичхоод өөрөө амиа бодоод, надаас зугтаад... гэж үргэлжлүүлэхийг Пүрэвдорж таслан,

	— Үгүй ээ, ээж ээ! Би Булган аймаг нисэх онгоцоор ороод тэнд халуун усанд орсон юм байхгүй юу гэхэд Мажиг авгай уурлаж,

	— Хүү минь чи бага шиг л солиороорой! Энэ чинь согтож л дээ. Чи одоо бүр архи уудаг болсон бий. Онгоцоор явж халуун усанд орлоо гэж юугаа донгосож байгаа амьтан бэ? Чи энэ муу бэрийг минь битгий зовоо! Би маргааш танай байгууллагын даргад чинь очиж ярина вий гайгүй гээд хаалга шилбүүрдэн гарав. Сандарсандаа тулгамдаж нэг инээд нь хүрч нэг уур нь хүрэх шиг болоод ээрч зогссон Пүрэвдорж юу ч нотолж чадсангүй хоцорчээ. Гэнэт онгоцныхоо билетийг үзүүлж нотлох юм байна гэж санаанд нь орж нэг ухасхийгээд бас л дэмий оролдлого болно гэж бодоод таг чимээгүй болжээ.

	Залуу эмч орон дээрээ бодол болон хэвтэж өнгөрсөн өдрийн явдлыг эргэцүүлэн бодвол хотод нэг хүн усанд ороод ирэх завсар өөр нэг газар бас нэг хүн, хэчнээн их юм амжуулж болдог байна вэ гэж баярлан бас харамсан инээд нь хүрэх боловч Мишгээгийн уурыг улам шатаахаасаа болгоомжлон инээдээ барин тэвчиж хэвтсээр үргэлжлүүлэн бодвол ер нь түргэн шиг, сайхан усанд оръё гэвэл Булган, Архангай, Өвөрхангай орчихвол амар юм даа, даанч үнэ ихтэй л болох юм гэж бодоод бас инээд нь хүрч хэлээ хазав.

	Мишгээ Пүрэвдорж хоёрын маргаан ч яах вэ маргааш нь тайлагдаж эв намдаа орох юм. Харин зарим талаараа манай хөгжил үнэмшигдэх аргагүй шуурхай давшиж байхад зарим талаараа тэр халуун усны газар шиг байх нь урамгүй юм гэж бодсоор залуу эмч зүүрмэглэжээ.


САРЬСАН БАГВААХАЙ ОЛШИРВОЛ МУУ

	 

	Нэргүй орж ирээд өврөөсөө 7˗гийн гэрчилгээ гаргаж хаях нь өрдөө л мухлагаас 90 мөнгөний гоймон хоёрыг авч ирээд ээж өөдөө хаядгаас ялгах юм үгүй харагдав. Аав нь гэрчилгээг нь авч, дээрээс нь доош нүдээрээ дагуулж ганцхан харчхаад,

	— Туж дунд. Заримыг нь удаан сайн харвал хоёр нэмэх, хоёр ч болж харагдах байх гээд унинд хавчуултал эх нь,

	— Улираагүйгээс л хойш яах вэ. Хүнд тавьдаг л дүн болоод дунд гэдгийг чинь зохиосон юм байгаа биз дээ гээд хялавхийв. Эцэг нь олон ч юм хэлж чадсангүй.

	— Чи бид хоёр доо... ганц хүүгээ сарьсан багваахай болгож авбал даа. Энэ сарьсан багваахай олшрох ч муу даа гэж амандаа зөөлөн үглэхийг нь дуулаад доогтой инээж,

	— Мөн зүйрлэх юмаа олж ядав аа гээд таг болгов. Нэргүй уйдаж хэвтэхдээ,

	— Эмээ! Сарьсан багваахай чинь олигтой амьтан уу гэж асуухад зуух ухаж суусан эмгэн,

	— Өөдгүй амьтан. Бурхан багш амьтанд эрхтэн хуваахад нэг хулгана би шувуу больё гээд жигүүр гуйж очиход, бурхан багш хайнга хандаж далавчирхуу дутуу юм өгчихсөн чинь одоо газар дээрх бүх дөрвөн хөлт амьтан араатны нэгэн ажил болохоор би жигүүртэн гээд оролцдоггүй, агаар тэнгэрт шувуу жигүүртний нэгдсэн ажил болохоор би шувуу биш араатан гэж завсардуулаад дунд нь яг л чам шиг хэвтэж байдаг юм гэнэ билээ гэжээ.


ЭМЧ НАР

	 

	Дөрвөн бүлэгт зургаан үзэгдэлт инээдмийн жүжиг

	 

	ГАРАХ ХҮМҮҮС:

	 

	БҮРНЭЭ ˗ Их сургууль төгссөн их эмч 25 настай

	САНДАГ ˗ Их сургууль төгсөн их эмч 26 настай

	ОЙДОВ ˗ Сумын дарга 50 настай

	ӨЛЗИЙ ˗ Сумын бага эмч 50 гаруй настай

	СЭМЖИД ˗ Их сургууль төгссөн их эмч 23 настай

	ЖАНЧИВ ˗ Сумын намын үүрийн нарийн бичгийн дарга 20 настай

	МАШБАТ ˗ Их сургууль төгссөн их эмч 25 настай

	НАДМИД ˗ Их сургууль төгссөн их эмч 25 настай

	НАВААН ˗ Сургуулийн багш 22 настай

	ЛХАМ ˗ Сумын даргын эхнэр 40 настай

	ДЭМБЭРЭЛ ˗ Малын их эмч 25 настай

	ДАШ ˗ Их сургууль төгссөн их эмч 23 настай

	ЦЭВЭЛ ˗ Их сургууль төгссөн их эмч 22 настай

	ЖАВЗАН ˗ Сумын сестра 20 настай

	БАЛЖИД ˗ Шуудан зөөгчийн эхнэр 40 настай

	ӨВЧТӨН ˗ 20 гаруй настай

	НАНЗАД ˗ Сургуулийн багш 20 гаруй настай



	



	НЭГДҮГЭЭР БҮЛЭГ

	 

	НЭГДҮГЭЭР ҮЗЭГДЭЛ

	 

	Их сургуулийн сурагчдын байр, эмэгтэйчүүдийн тасалгаа, тасалгааны дотор хоёр ор, хоёр тумбочик, ширээ сандал, цахилгаан данханд цай буцалж байна. Цонхоор их сургуулийн байшин харагдаж байна.

	Хөшиг нээхэд:

	Бүрнээ, ширээн дээр цай, аяга бэлдэж, Надмид чемодандаа ном дэвтэр, хувцас хунараа хийж, хөдөө явах байдалтай төхөөрч байна.

	 

	БҮРНЭЭ: Надмид аа! Би ер нь яагаад Сандагт дасчхав аа? Ер нь яасан хачин юм бэ?

	НАДМИД: Бүү мэд дээ. Би ямар өөрөө дурлаж үзсэн биш дээ. Зарим улсын ярих нь ариун дурлал шиг сайхан юмгүй гэдэг юм билээ. Заримын нь ярих нь осолтой юм гэдэг шүү. Ер нь тэгээд бие биеэ тун сайн таних хэрэгтэй юм гэдэг!

	БҮРНЭЭ:   Таван жил нэг дор хамт сурна гэдэг чинь даанч таньж болдог хугацаа биз дээ? Би ч Сандагтай буцах аргагүйгээр шийдэх шиг боллоо.

	НАДМИД:   Буцалтгүй гэдгийгээ чи яаж мэд ээ вэ?

	БҮРНЭЭ: Сандаг миний нүдэнд үргэлж харагдаж, дуу нь ч дуулдах шиг болох юм. Би хаа байсан газраа Сандагийг ороод ирээсэй гэж хүлээх боллоо. Тэгээд уулзах дээрээ ярих ч юм байхгүй, уулзах гэсэн чухал хэрэг ч үгүй байх юм.

	НАДМИД: Та хоёр ч өчигдрийн төгсгөлийн үдэшлэг дээр нэг дор суугаад, догь байх шиг билээ.

	БҮРНЭЭ: Өчигдөр оройн үдэшлэг дээр, манай Алексей Павлович багш, хаана ажиллах санаатай байна гэж асуухад нь би хөдөө гэж хэлсэн чинь Сандаг түүнийг дуулаад их дургүй маягтай байна билээ.

	НАДМИД: Аргагүй шүү дээ. Өөрийн нь бодож зорьж байгаагаас тэгж зөрүүлэх дээр. Би ч явна, ажил хийнэ гэж бодохоос, урьд шөнө нойр хүрсэнгүй!

	БҮРНЭЭ: Чи ч шуударчээ. Сандаг бид хоёрын шийдвэр лав гарах даг аа...

	НАДМИД: (Чемоданаасаа, жижигдсэн шляп малгай өмсөж инээн) Бүрнээ чи хараач,

	БҮРНЭЭ: (Инээн) Нээрэн, таван жилийн өмнө, тэр намар, их сургуулийн үүдэнд, ийм л бүсгүй, аймгийн дунд сургууль төгссөн гэрчилгээ барьсан зогсож байж билээ.

	НАДМИД: (Дээл малгайгаа тайлж эвхээд чемодандаа хийнэ) Энэ хоёроо ээждээ аваад буцна. Манай аав гэж өөрөөсөө бусад юуг ч итгэхээ больсон хүн. Намайг тэр жил дунд сургууль төгсөөд очиход минь, олон хүний дунд “За хүү минь нэрээ гаргахтай болов уу” гэж асуугаад үнсэж билээ. Юу ч гэж хариулж болохгүй, би мөн зовж билээ. Одоо бас тэгж мэднэ дээ.

	БҮРНЭЭ: (Инээж) Одоо чи чинь аймгийн их эмч, боловсон, тарган шар хүүхэн болчихсон хойно арай ч тэгэхгүй биз дээ (Үүд тогшин “46 дугаар тасалгаанд захидал")

	БҮРНЭЭ: Надмид аа! Чамд захидал (Надмид үүд шагайж захидал аваад) чамд ирсэн захидал байна.

	БҮРНЭЭ: Надмид аа! Энэ чинь хот дотроос бичсэн захидал байхчив. Өргөн төмөр замын ажилчдын байр, 70 дугаар байшин, Хайрхан сумын өвгөн Өлзий гэсэн байна.

	НАДМИД: Өнөө нутгийн чинь Өлзий өвгөн биш үү?

	БҮРНЭЭ: (Задалж үзэн) Мөн байна. Намайг зун нутагтаа очих болгонд манай сумынхан намайг төгсөх дээр сумынхаа эмнэлэгт ажиллуулна гэдэг юм. Би ч тэгнэ гэдэг юм. Өлзий гуай үүнд их итгэдэг өвгөн юм сан, зайлуул, эхээс минь хойш миний амьдралд мөн ч их тус хүргэсэн юм. Би ч ачийг нь заавал хариулах ёстой.

	НАДМИД: Тэгвэл, нөгөө Сандаг та хоёрын дурлал, амьдралаа зохиох маань яалаа? Хоёр чухал юм зэрэгцэж дээ чамд.

	БҮРНЭЭ: Тийм ээ, нэг нь улс нийгмийн төлөө юм. Нөгөө нь бидний хувийн асуудал юм.

	НАДМИД: Энэ хоёрыгоо жигнээд л үзэж дээ?

	БҮРНЭЭ: Жигнэхийн хэрэг юу байна. Улс намайг гарыг минь ганзаганд хөлийг минь дөрөөнд хүргэж өглөө. Би одоо тэр ачийг тусаар хариулах ёстой. Тэгвэл би хамгийн чухал хэрэгцээтэй газар очиж, аль бэрхшээлтэй ажлыг нь шилж аваад ард түмний хамгийн гүнд орж ажиллавал би дадлага туршлагаар ч баяжиж сурах юм. Илүү ч тус үзүүлэх юм. Ер нь биднийг хүлээж байгаа ард түмний хүсэл эрмэлзлийг хөсөрдүүлж бололцоо нь дүүрэн газар, биеийн амрыг харж хувиа бодоод сууж байх сэтгэл надад байж болох уу?

	НАДМИД: Чи ч ингэж боддог байж. Сандаг...

	БҮРНЭЭ: Харин Сандагийг би надад хэчнээн хайртай дуртай тусмаа энэ байдлыг ойлгож зөвшөөрнө гэж боддог шүү.

	НАДМИД: За яах вэ, би Сандагийг сайн таниагүй юм байж гэж бодъё.

	БҮРНЭЭ: Чи дуулж бай! Өлзий гуай, сумынхаа намын үүрийн даргатай саяхан хотод түр ирсэн, надтай уулзах их хэрэгтэй гэнэ. (уншина) “Чамайг сумандаа ажиллуулж өгөөч гэсэн хүсэлт гаргаж, аймгийн гүйцэтгэх захиргаагаар дамжуулан энд зохих газруудын өмнө тавьсан. Харин чиний санал өөрчлөгдөөгүй биз?" гэсэн байна. “Бид удахгүй буцна. Би, төмөр замын байранд нутгийнхаа нэг танил айлд байна” гэжээ.

	За, Надмид минь дуулав уу? Ингэхлээр би хөдөө явалгүй болохгүй биз дээ. Сандаг яасан ч зөвшөөрнө гэж би итгэж байна. Одоо Сандаг минь, миний үгэнд орно, дараа нь би Сандагийнхаа үгнээс гарахгүй байна. Би Өлзий гуай, сумын намын үүрийн дарга хоёртой уулзаад ирье (Хувцаслана. Хаалга тогшиж, Сэмжид орж ирнэ.)

	СЭМЖИД: За Бүрнээ, шийдвэр чинь өнөөдөр гарах болоод байна. Би дууллаа. Чамайг хотод, намайг хотод, Сандагийг хөдөө гэнэ.

	НАДМИД: Машбат?

	СЭМЖИД: Машбатын тухай дуулсангүй.

	БҮРНЭЭ: Сандаг бид хоёрыг сольчихвол мөн сайн байна даа

	СЭМЖИД: Бүрнээ минь! Чи юунд дэмий юм ярьж байдаг юм бэ? нэгэнт чи л хотод хуваарилагдсанаас хойш, Сандаг яагаад ч аргыг нь олж, хотод үлдэнэ. Харин та хоёр амьдралынхаа замыг яаж эхлэхээ төлөвлөж байвал дээр.

	НАДМИД: Сэмжид минь! Чи Бүрнээг ойлготлоо мөн ч хол байна даа (хаалга сандрангуй тогшино)

	СЭМЖИД: Энэ сандруу чинь хэн бэ?

	НАДМИД: Лав Дэмбэрэл нэг юм гуйх нь дээ. (Хаалга нээгдэж Дэмбэрэл дээл нөмрөөд орж ирнэ)

	ДЭМБЭРЭЛ: Хүндэт эмч нарт, мэнд хүргэе. Уучлаарай. Орос, монгол тольтой нөхөд түр өгч, тусламж үзүүлнэ үү?

	СЭМЖИД: Малын эмч гуай, юу орчуулах нь вэ?

	ДЭМБЭРЭЛ: Уучлаарай! 1˗д би малын эмч болоход дахиад нэг жил дутуу байна. 2˗т оросын болоод, зөвлөлтийн утга зохиолыг чинь одоо л оросоос нь уншиж байхгүй, монгол дээр орчуулагдаж гарахыг нь хүлээвэл Дэмбэрэлийн үхэл нь түрүүлж мэднэ.

	БҮРНЭЭ: (Толь авч) Дэмбэрэл! Ер нь үүнийг би чамд дурсгал болгочихъё! (ном дээр бичнэ) .

	ДЭМБЭРЭЛ: Бүрнээ минь! Их баярлалаа! Би эмч нарын энэрэнгүй сайхан сэтгэлийг хэзээд мартахгүй. Сэмжид гуай энд ирснийг бодвол бас л нэг шинэ сонин дуулаад, нөхдийгөө баярлуулж яваа биз дээ?

	СЭМЖИД: “Алтайн хүү” зохиол сонирхож, зохиолч болох нь уу?

	ДЭМБЭРЭЛ: Тийм ээ (орос, монгол толиныхоо нүүрийг зааж) Говь˗ Алтайн Дэмбэрэлийн бүтээл “Сэмжид минь намайг битгий хүлээ, би араас чинь гүйцээд очно" гэдэг зохиол (инээгээд гарч одно. Цөмөөрөө инээлдэнэ)

	СЭМЖИД: Чамайг би чадъя (гарч одно. Сандаг маш их баяртай орж ирнэ)

	НАДМИД: За Сандаг ч ирлээ, бодвол та хоёр ярих юмтай л биз. Би ч гарч байх уу даа.

	САНДАГ: За ямар байна? Чамайг хотод үлдээнэ гэж, би чамд хэлсэн биз дээ, ямар байна?

	БҮРНЭЭ: Чамайг хөдөө шүү дээ.

	САНДАГ: Чи битгий миний төлөө зов. Би өөрийгөө хэзээд аргална. Сандаг гэдэг ч зайтай толгой, ямар чи биш, аргална.

	БҮРНЭЭ: Яаж?

	САНДАГ: “Эр хүний 13 мэх” гэж мэдэх үү. Сургуулийн ширээн дээрээс тасарч гараад, юу болно, яана гэж бодож байна? Одоо тэр, багш нарынхаа дэргэд хөхүүл хүүхэд шиг байдаг чинь өнгөрсөн. Юм бүр чиний толгой дээр, ажил мэргэжлийнхээ талаар ч тэр, амьдрал байдлынхаа талаар ч тэр...

	БҮРНЭЭ: Нээрэн ч юм болгон толгой дээр ирлээ дээ. Хөдөө бүр ч хэцүү болно. Гэвч...

	САНДАГ: Гэвч биш, харин чиний өчигдрийн Алексей Павловичид ярьж байгаагаар бол ч ёстой л хэцүүднэ дээ. Миний томоогүй бор минь чи сонс! Энд үлдэнэ гэдэг чинь юу гэсэн үг вэ? Орон сууц, ажил алба цөм тохилог. Театр, кино, танц, клуб, за бас мэргэжлийнхээ талаар хөгжье гэхэд унших ном хэвлэл, багш нар, номын сан, төв больниц, манай сургууль цөм дэргэд, ядаж гэрэл чийдэнгээс аваад, үгүй ямар ирээдүй чи бид хоёрыг хүлээж байгааг ойлгож байна уу?

	БҮРНЭЭ: (Сандагийн хэлсэн бүхнийг зөвшөөрөн дохиж, заримдаа зүйтэй, тийм гэж үг бүрийг нь хүлээж аваад тосож) ёстой зүйтэй, ойлгохоор барах уу, харин энэ тохилог сайхан бүхнийг чинь хөдөө орон нутагт бий болгох ёстой улс чинь бид шүү дээ.

	САНДАГ: Энэ чинь ёстой төрийн төлөө оготно боож үхнэ гэдэг чинь байгаа даа. Ер нь чи надад дуртай хайртай болоод, за намайг боль, ядаж өөрийгөө хүндэлж байгааг ойлгомоор доо.

	БҮРНЭЭ: Би ойлгож байна. Өөрийгөө байтугай чамайг бодож байна, гэтэл

	САНДАГ: Гэтэл гэж тайлбарлах юм алга. Энэ бол одоо ганц чамаас л болох хэрэг.

	БҮРНЭЭ: Надаас болохдоо... (үүд тогшиж, Сэмжид орж ирээд)

	СЭМЖИД: Бүрнээ чамайг, Надмид явах болоогүй юу гэж байна.

	БҮРНЭЭ: Тийм, тийм би явалгүй горьгүй Сандаг минь, хоёулаа дараа яръя (гарна)

	СЭМЖИД: Сандаг минь битгий сандар, би чамд тусалъя.

	САНДАГ: (Хүйтнээр) Эрхмийн сайхан тусархаг сэтгэлд их баярлалаа (хаалга тогшиж Машбат, Даш, Надмид нар орж ирнэ. Сэмжид гар барилцана.)

	МАШБАТ: За Сэмжид минь! Хуваарийн тухай юм дуулав уу? Муу Машбатыг чинь хааш нь томилох нь вэ?

	СЭМЖИД: Эрхэм эмчийн тухай юу ч дуулсангүй.

	МАШБАТ˗ Манай Сэмжид төлөвлөсөн байтугай, төлөвлөөгүй юмыг урьдаас сонсчихдог сон, өнөөдөр яаж хариуцлага алдах нь энэ вэ?

	САНДАГ: Сэмжид гэдэг чинь, учиргүй хүн бүрийн төлөө чихээ тавьж явдаг ч хүн биш шүү. Бас ч дотроо бодолтой...

	СЭМЖИД: Сандаг гуай гуулин төмпөн шиг гялалзаад байдаг сан, өнөөдөр юун уруу царайтай зэвүүн үгтэй байх юм бэ? Бодвол...

	МАШБАТ: Сандаг минь боль. Чамайг Сэмжид цусгүй алах нь. Сэмжид гэдэг чинь сонсох чих сайтай, явах хөл хөнгөнтэй, танилаар талын чинээ, тусаар Туулын гол шиг, ослоор хуурай дарь шиг бүсгүй шүү.

	СЭМЖИД: Сэдэв муутайгаас биш, овоо л шүлэг болох нь. Ийм хурц уран авьяастай хүн, хүний эмч болсон нь даанч харамсалтай төөрч дээ.

	МАШБАТ: Чи битгий харамс. Хүний сэтгэл мэдрэлийн муу инженер байсанд орвол дотрын сайн эмч больё гэж бодсон юм.

	САНДАГ: (Толгойгоо зааж) Машбат аа чи энэ дотрын инженер болж чадахаа болиод (цээжээ зааж) энэ доторхыг нь мэддэг болъё гэж буулт хийсэн хэрэг үү?

	МАШБАТ: (Цээжээ зааж) энэ доторхоос нь эхлээд (толгойгоо зааж) энэ доторхыг нь эмчилдэг инженер болж бас болох юм. Жишээлбэл, оросын алдарт уран зохиолч Антон Павлович Чехов хүний эмч байсан тэгээд...

	САНДАГ: Тийм л болтугай. Гэхдээ дэндүү урьдаас мэдэж байгаа юм биш биз?

	ДАШ: Машбат аа! Сандаг чинь чамайг олны дунд шатаах нь байна.

	МАШБАТ: Зүгээр, нөхдийнхөө дэргэд шатвал аврах бололцоо сайтай юм биш үү? Та нар дуулж бай!

	 

	Шилийн малчин би

	Шинжлэх ухааны эрдмээр зэвсэглэж

	Шилдэг зэвсэг түүнийгээ

	Шинэ ажилд хэрэглэнэ

	Наргүй өдөр бүрэнхий

	Саргүй шөнө харанхуй

	Эвгүй хүн яг

	Эрдэмгүй хүн таг

	 

	НАДМИД: За нөхөд өө! Машбатын гал нь ассан. Одоо хавьд зогсдоггүй...

	МАШБАТ: Хэн галгүй байвал тэр утаа тортогт дарагдана гэж Николай Островский хэлсэн юм шүү.

	ДАШ: Сайхан шүлэг шүү. Даанч Машбат өөрөө зохиогоогүй болохоос биш.

	МАШБАТ: Гайгүй дээ. Та нарын эмнэлгийн их үйл амьдралыг өөрийнхөө шүлгээр нэг мандуулъя (хаалга тогшино)

	НАДМИД: Болно! 

	 

	(Гаднаас 50 гаруй настай, золбоотой өвгөн орж ирнэ, цөм чимээгүй гайхан харцгаана.)

	 

	ӨЛЗИЙ: За хүүхдүүд минь сайн байцгаана уу?

	НИЙТЭЭР: Сайн, сайн байна уу? Та!

	ӨЛЗИЙ: Хүүхдүүд минь! Энд манай сумын Должингийн Бүрнээ гэдэг бүсгүй байна уу?

	НАДМИД: А та Өлзий гуай гэдэг үү? Бүрнээ энд байдаг юм. Гадагшаа явчихсан. Одоохон ирнэ. Та тийшээ суу.

	 

	(Өлзий сууна)

	 

	ӨЛЗИЙ: Та нар чинь Бүрнээтэй хамт байдаг багачууд уу?

	МАШБАТ: Тийм ээ! Хамт төгсөөд байгаа эмч нар.

	ӨЛЗИЙ: Тийм бий... Мөн л байна шүү. Цөмөөрөө доктор болох нь ээ дээ. Эвий хөөрхий цөмөөрөө бөндийлцөөд миний л хүү шиг залуучууд юм аа даа. Бүрнээ бас л та нар шиг эмч бол оо биз дээ.

	НАДМИД: Тэгэлгүй яах вэ.

	ӨЛЗИЙ: Чухам чухам улс хөгжих, үр хүүхэд өсөж эрдэм сурна гэдэг мөн сайхан юм даа. (Гаансаа гаргаж) Урьд манай хошуунд би гэж ганц өнчин хүүгээ хөтөлсөн амьтан. Бүрнээгийн эх Должин гэж ганц охиноо хөтөлсөн ийм хоёр яг ижил улс байсан юм даа. Одоо ер нь хэдэн жилийн ч урьд юм бэ дээ. Нэг хаврын үдшийн бүрийд би Баян˗Өндрийн хөндийгөөр улаа нэхээд буцаж явсан чинь дэрсний толгойгоор нэг юм шоволзоод байх юм. Араас нь ойртоод очсон чинь, одоо энэ Бүрнээ хөл нүцгэн уйлаад гүйж явж билээ. Мөн ч юмгүй жаахан хүүхэд байсан юм. Ер нь 7˗8˗тай л байсан байх. Эвий минь эхдээ эм авч өгөхөөр хар үүрээр, гэрээсээ гарсан юм билээ. Тэгээд би дүүрч гэрт нь хүргэж өгөөд нөгөө залж ирсэн эмийг нь эхэд нь дөнгөж өгөв үү, үгүй юү, сэхээ авсан ч юмгүй хөөрхий муу эх нь талийж билээ. (Пауз)

	СЭМЖИД: Өвгөн гуай! Хаанаас тэр эмээ авсан юм бэ?

	ӨЛЗИЙ: Хойд хүрээн дээрээс, эдний хаваржаанаас өртөө илүү газар шүү дээ.

	Шар маарамба гуай бол өөртөө өдий төдий сайн унаатай хүн байсан сан даа. Тэр ч байтугай заримдаа морь хөтлөөд очсон хүнд ч явдаггүй юм.

	МАШБАТ: Тэгээд

	ӨЛЗИЙ: Тэгээд одоо Бүрнээ өөрөө доктор болчихсон байдаг. Одоо ухаан нь л ийм байх юм даа. Манай хүү сумын сургуулийн багш болчихсон, энэ залуучууд битгий хэл Ойдов гэж бараг л миний үеийн хүн сумын дарга болчхоод, сумын ардуудыг толгойлоод л чухам засмал замыг чинь засуулаад л, манай суман дээр машин очдог болгосон, цахилгаан харилцаа, хүн эмнэлэг, мал эмнэлэг, сүү тосны завод, сургууль, нэгдэл, хоршоо, барилга байшин нэмэгдээд бүхэл хот болсон. Нөгөө тэр үеийн Шар маарамбын байсан хийд ч танигдахаа больчихсон, одоо чухам... чухам... танигдахаас би л баахан хөгширчихсөн байж байдаг, урьд ч бас би нэрээ халтарладаг, сумын хоршооны эрхлэгчийн албыг дөнгөөд байдаг сан. Одоо дийлэхээ ч больсон гэж бодохоос л өөртөө гомдоод дотор харлаад байх юм.

	СЭМЖИД: Таны багш хүү л аавдаа тусалж чадахаас бид нар ч тийм шалтгаанаар харлаад байгаа дотрыг эмчилдэггүй эмч нар шүү дээ.

	САНДАГ: Машбат доктор доторт сайн, магадгүй шүү.

	МАШБАТ: Би эдний багш хүү шиг дэргэд нь байгаа бол үзээд л алдсан даа.

	Харин Сандаг минь чиний дотрын тухай яривал одоохондоо хөнгөн боловч, алс нь хүндэрч болох шинжтэй юмнууд бий шүү. Гэвч Бүрнээ доктор чамд хайртайгаас хойш аргална биз гэж найдаж байна. Шинэ эмч нарын шинж чанар нь бас тийм үзэл мэдрэлийн талыг ч эмнэж чадахуйц байх ёстой юм биш үү.

	ДАШ: За өвгөн ах минь эдний яриаг чагнавал толгой чинь эргэчихнэ, харин та амарч цай ууж, Бүрнээг хүлээ.

	ӨЛЗИЙ: Хүүхдүүд минь та нараас нэг юм асууя. Манай сум эмнэлгээ өргөтгөж их эмчтэй болгож өгөөч гэж аймгийн бага хурлаар дамжуулж саналаа тавьсан юм. Тэгээд нутгийнхан зан заншлыг мэдэхээр нь Бүрнээгээ аваачих хүсэлтэй юм.

	СЭМЖИД: Иш˗ш ах гуай минь, бүтэхгүй, юү гэсэн үг вэ. Бүрнээг сум байтугай аймагт явуулахгүй байгаа юм.

	МАШБАТ: Сэмжид минь чи юм бүрийг өөрийнхөө хэмжүүрээр битгий хэмжээд байл даа

	 

	(Гаднаас Цэвэл орж ирнэ)

	 

	ЦЭВЭЛ: Нөхөд өө чимээгүй! Хуваарийн хамгийн сүүлчийн мэдээ. Манай Машбатыг өөрийн нь төрсөн Увс аймагт...

	МАШБАТ: Ура! ура! Би нутагтаа, Увс даа!

	ЦЭВЭЛ: Байзнаарай! Бас хотод суух нэг эмчийн орон тоо гарсан гэнэ. Хөдөө томилогдогсдоос нэг нь үлдэх юм гэнэ.

	СЭМЖИД: Сандаг (нүдээрээ ирмэнэ)

	ЦЭВЭЛ: Бас маргааш орой манай ангийн эмч нар цөмөөрөө, тал тал тийшээ явцгаахаас өмнө, нэгнийдээ цугларцгааж их үйл ажлын замд орохынхоо ёслолыг хийх санал надад байна.

	НИЙТЭЭРЭЭ: Зүйтэй 

	 

	(гарцгаана)

	 

	СЭМЖИД: Сандаг нааш ир! Чи тэр орон тоог дуулав уу? Битгий зов, найз чинь чамд тусална.

	САНДАГ: Тэр орон тоог чинь би аль эрт мэднэ. Одоо хэний ч тусламж надад хэрэггүй, би утсаар яриад л болох нь тэр 

	 

	(гарч явна. Надмид орж ирнэ)

	 

	НАДМИД: Сандаг! Чи хаачих нь вэ?

	САНДАГ: Байзнаарай? Би одоохон буцаад ирнэ.

	НАДМИД: Энэ чинь юундаа сандарчих аа вэ?

	СЭМЖИД: Хотод нэг орон тоо гарсан гэнэ...

	НАДМИД: Тэгвэл ч яарах нь аргагүй.

	САНДАГ: (Жавхлантайгаар орж ирнэ) Все готов! гэдэг чинь энэ биз? Ярьчхаад ирлээ. Энд ажиллахаар боллоо.

	СЭМЖИД: Надмид аа! Бүрнээ минь харин ч баярлана биз дээ.

	НАДМИД: Хай бүү мэд. Яах бол!

	СЭМЖИД: Баярлахаар барах уу?

	САНДАГ: За та нар Бүрнээг ирэхээр дуугүй байгаарай. Би нэг ганцхан илбэ үзүүлчихье.

	НАДМИД: Бүрнээ ч барагтай илбийг гайхахгүй шүү.

	САНДАГ: Надмид аа! Чиний энэ хөлдүү сэтгэл амьдралд чинь хор болно шүү? 

	 

	(Бүрнээ маш баяртай орж ирнэ.)

	 

	САНДАГ: За! Ашгүй чи дуулаа юу?

	БҮРНЭЭ: Дуулахаар барах уу? Би бүр шийдээд ирлээ.

	САНДАГ: За тэр, би хэлээгүй юү? Бүрнээ минь, чамд баярлалаа.

	БҮРНЭЭ: Намайг ойлгосонд чинь баярлалаа.

	НАДМИД: Байзнаарай, ойлгомж муутай баяр осол ихтэй байдаг сан. Ямар ч гэсэн Сандаг минь! Илбээ үзүүлнэ байгаа.

	САНДАГ: Тэгье. Илбийн номер. Сэмжид минь тоолоорой.

	СЭМЖИД: Нэг, хоёр, гурав

	САНДАГ: Хотод нэг орон тоо гарч гэнэ. Би үлдэх болсон! 

	 

	(Сандаг Бүрнээгийн гарыг барина)

	 

	БҮРНЭЭ: Хоёрдугаар илбэ. Надмид минь тоолоорой

	НАДМИД: Нэг, хоёр гурав!

	БҮРНЭЭ: Би яаман дээр очоод өөрийнхөө суманд очихоор боллоо.

	НАДМИД: (инээж) Ёстой илбэ боллоо доо.

	СЭМЖИД: (Сандагт) орон тоо гарсан гээд л гайхуулаад байсан чинь Бүрнээгийнхээ оронд үлд ээ шив, түүнд орвол надад хэлэхгүй.

	САНДАГ: Чи надад хэр хайртай дуртай вэ гэдгийгээ ингэж үзүүлэхээр шийдээд ирээ юү? Их баярлалаа! Хөөрхий бид хоёр бие биеэ сайн таньж мэдээгүй байжээ. Гайгүй миний зорьсон, бодсон, зөвлөсөн, хэзээ нэгэн цагт зөв болж орой руу чинь орох цаг ирнэ. Баяртай.

	БҮРНЭЭ: Сандаг! Сандаг! Чи бодооч!

	САНДАГ: Би бодолтгүй, энэ зөрүү зангийнхаа тухай харин чи бодмоор байна (гараад явна)

	СЭМЖИД: Энэ чинь юу болж байгаа нь энэ вэ? Что это такое?

	НАДМИД: Гайхах юм ер алга. Цөм байр байраа олж байгаа нь тэр.

	СЭМЖИД: Ничего не понимаю.

	 

	Хөшиг


ХОЁРДУГААР БҮЛЭГ

	 

	ХОЁРДУГААР ҮЗЭГДЭЛ

	 

	Сумын их эмч Бүрнээ, өвгөн Өлзий нарын байр, жижиг байшингийн нэгэн тасалгаа, өвгөний ор, пийшин, хоолны хэрэглэл, шүүгээ ширээ, сандал, пийшинд гал асна. Цонхоор, гадаа цасан шуурга болж байгаа нь харагдана.

	Гаднаас орох хаалга ба нөгөө талд Бүрнээгийн тасалгаанд орох хаалга харагдана.

	Бүрнээ тасалгаанд дөнгөж орж ирээд лаа барьж, цасаа гөвөөд дах, малгай, эмнэлгийн зүүдэг савыг тайлж, гар нүүрээ үрчин үлээсээр, пийшинд дулаацахаар ойртоно. Өлзий гаднаас хоёр хазаар барьсаар, мөн дулаан хувцастай орж ирнэ.

	 

	БҮРНЭЭ: Өлзий гуай морьдоо аргалав уу?

	ӨЛЗИЙ: Өртөөчинд өгөөд ирлээ. Миний энэ хацар хөлд өө юм уу, халуу оргиод л...

	БҮРНЭЭ: (үзэж) Хөлдчихжээ. Хөлдүү байхад нь үрчих ёстой байсан юм. одоо гэсчхэж. Юм л түрхэхээс биш дээ.

	 

	(Жавзан хүүхэн, цагаан халатны гадуур юм нөмөрсөн орж ирнэ. Бүрнээ эмнэлгийнхээ савыг уудлан тос гаргаж өвгөний хацарт түрхэнэ)

	 

	БҮРНЭЭ: За Жавзан, өнөөдрийн дежурын сестра юу?

	ЖАВЗАН: Тийм ээ, та нар мэнд сайн явцгаав уу?

	БҮРНЭЭ: Мэнд л яваад ирлээ. За манай үүгээр тайван сайхан уу. Нөгөө, багийн даргын бие ямар байна.

	ЖАВЗАН: Та нарыг явснаас хойш янздаа шив дээ. Халуун нь ч хэвээрээ, тэнхээ тамираар л их муудаж байна.

	БҮРНЭЭ: Хотоос утас шуудан ирсэн үү? Сандагт бичсэн яаралтай утасны хариу ирвэл мөн ч их хэрэг байна санж дээ.

	ЖАВЗАН: Юун Сандаг вэ?

	БҮРНЭЭ: Би энэ багийн даргын өвчний тухай хамт сурч байсан эмч Сандагаар дамжуулан, Алексей Павлович гэдэг манай багш байсан нэг эрдэмтнээс зөвлөгөө авч яаралтай дамжуулж тусална уу гэж бичсэн юм. Хариу нь ирэх болсон юм сан.

	ӨЛЗИЙ: Хүү минь битгий сэтгэлээ зов, тэр Сандаг хүү чинь ер нь нуруутай сайхан залуу шиг байна билээ. Хүний захисан хэлсэн юмыг лав бүтээчихнэ байх.

	БҮРНЭЭ: Ийм учир нь мэдэгдэхгүй өвчин гэж байдаг аа! Одоо ер нь яана даа? Хот руу явуулах юм бил үү?

	 

	(Наваан гаднаас орж ирнэ)

	 

	НАВААН: За мэнд ирцгээв үү?

	ӨЛЗИЙ: Миний хүү ирэв үү? Сайн явлаа?

	БҮРНЭЭ: За Наваан сайн уу. Сургуулийн ажил сайн биз дээ?

	НАВААН: Сайн, аав яагаа вэ, хацраа хөлдөөчхөө юү?

	ӨЛЗИЙ: Үгүй хүү минь, хөөрсөн юм болов уу даа, бэржийгээд л байна.

	БҮРНЭЭ: Сонин юу байна даа, Наваан!

	НАВААН: Сониноос, аймгаас нэг хүн ирээд явчихсан даа. Их л шалгалт болсон байх. Ер нь манай сумын хүүхдийн цэцэрлэгээс бусдын нь тухай, их л материалтай болоод явсан байх, ялангуяа сургууль, эмнэлэг, за тэгээд Ойдов даргын тухай ч гэсэн...

	ӨЛЗИЙ: Эмнэлгийн тухай магтагдаж сайшаагдаа л биз дээ. За цэцэрлэг ч гэсэн аргагүй дээ, манай харьяаны газар байгаа юм. Харин Ойдов дарга та хоёрын тухай ч дээ бүү мэд.

	ЖАВЗАН: (цочиж) Яадаг билээ. Би нөгөө, дежурээ мартчихсан сууж байна. (Наваан сонинууд өгнө) Май аваад хариарай. Өнөөдрийн ирсэн шинэ сонин шүү

	 

	(Балжид ирнэ)

	 

	БАЛЖИД: Пээ, энэ гадаа мөн аймаагүй хүйтэн ээ та минь! Тэнгэр гэдэг чинь зүгээр хоормог оо хоормог. За сайн явж ирцгээв үү?

	БҮРНЭЭ: Сайн явлаа.

	БАЛЖИД: Би гэдэг чинь чамайг, үгүй мөн хүлээлээ дээ. Үгүй та минь 10 хоног гэдэг чинь бүр жил шиг л юм. Бүрнээ хүү минь би чамтай нэг уулзалгүй давшгүй нь 

	 

	(Бүрнээ, Балжид нар хажуугийн тасалгаанд орно)

	 

	ӨЛЗИЙ: Энэ шуудангийн эрхлэгчийн эхнэр чинь харанхуй шөнөөр ядарч ирсэн хүнийг амруулахгүй, юугаа хийж явдаг саваагүй амьтан бэ? Арай хов зөөж явдаг үгүй л байгаа даа.

	НАВААН: Аав минь! Хүнийг хэлэх нь ч яамай. Харин энүүхэндээ ярихад, энэ ажилд таны бие чинь тэсэх юм уу даа. Хаа ч галчаа л хийхээс хойш өдөр шөнөгүй хөдөө гадаа, хүйтэн халуунд явдаггүйгээр нь дассан сурснаар нь сургуулийнхаа галчийг л хийж, миний дэргэд бие амар сууж байвал дээр юм биш үү?

	ӨЛЗИЙ: Юуны чинь галч. Эмнэлгийн мэргэжлийн ажил байхгүй юу?

	НАВААН: Иш аав минь! Нэр нь юу ч болог. Сестра ч болог, ахлах сестра ч байг, туслагч ч байг, үнэндээ та чинь улаач, тогооч л хийж байна.

	ӨЛЗИЙ: Хүү минь! Чи бод, би хоёр жил шахам ажил хийхдээ насандаа мэдээгүйгээ мэдэж, үзээгүйгээ үзэж байна. Адгийн наад зах нь нүдтэй болж байна. (Дэрэн доороос нүдний шил авч хийнэ) Бүрнээ хүү тааруулж хотоос захиулж авч өгсөн юм. Юм уншихад сайн гэдэг нь!

	НАВААН: Хүүхэд шиг, юун ч итгэмтгий юм дээ. Аав минь бага эмч болно гэдэг чинь тийм амар юм биш, залуу сэргэлэн үедээ хамгийн наад зах нь 4 жил, цаад зах нь 7 жилийн сургуульд сурах хэрэгтэй юм шүү дээ.

	ӨЛЗИЙ: За хүү минь чи л биеэ хичээ! Энэ хүний ажил, чиний ажил хоёр мөн ч хол зайтай байна даа. Чамайг өөрийн хүү гэж санахад би чиний өмнөөс зовох юм. Чи ер нь...

	НАВААН: Аав минь! Хүнд өөрийнх нь чамлагдаж хүнийх илүү харагддаг юм. Үнэндээ адилхан шүү дээ.

	ӨЛЗИЙ: Тэгвэл Бүрнээг ирснээс хойш энэ эмнэлэг ямар болчхов. Чи хар! Эмчлэх газар, хэвтүүлэх сувилах газар, тэгээд эм бэлтгэх, хүүхдийн цэцэрлэг, бас энэ сумын байр байдал, халуун ус, үсчин танай сургууль ч гэсэн дээ цөм шал өөр болсон. За энэ сумын ард түмний ам хэл, хайр санаачилга, эмнэлэгт тусалсан хөрөнгө энэ бүгдийг чи үзэж байна уу? Хавар хэдэн хүүхдийг үхлээс аварлаа гэж баярлахдаа хойд багийн Бэгзийн хотынхон эмнэлгийн энэ өвлийн түлээг үнэ өртөггүй буулгаж өгснийг чи бод! За сая яваад ямар болсон хүнийг босгосон гэж бодно. Тэр улс энэ бүсгүйг ёстой бурхан л гэж ийм байдаг байх гэж байна.

	НАВААН: Манай сургууль юугаараа дутуу байгаа юм бэ? Та дуулж бай. 

	 

	(Бүрнээ, Балжид хоёр гарч ирнэ. Балжид гартаа акт барьсан байна.)

	 

	БАЛЖИД: За бас гялайлаа даа. Докторын баримтгүй чинь, хэрэлдээд байж болохгүй нэг л хэцүү. Би алийн болгон гэрийн мухар сахиж суух вэ дээ.

	БҮРНЭЭ: Хэрэв ингээд болохгүй шиг бол, би туслахыг бодъё. Харин та өөрөө зүтгэж хэрэлдэж битгий шуугиан болгоорой.

	БАЛЖИД: За за, аа тийм, мартчихаж өнөөдөр шуудан ирсэн шүү дээ. Танд захиа, ном сонин, утас ирсэн гэнэ билээ.

	БҮРНЭЭ: Юун сайн юм бэ? За тэгвэл би одоо яваад ирье.

	ӨЛЗИЙ: Хүү минь амарч үз, энэ шуурганаар харанхуй шөнө юу хийх вэ? Би маргааш өглөө эрт аваад ирье.

	 

	(Сумын дарга Ойдов орж ирнэ.)

	 

	ОЙДОВ: За та нар сайн явж ирэв үү? Явсан газраар юу болж байна даа?

	БҮРНЭЭ: Сайн явлаа. Ойдов гуайн бие сайн биз дээ. Явсан газар ч хоёр хүн л нэлээд хүнд өвдсөн юм байна тэгээд...

	ОЙДОВ: За сайжирсан бол яамай!

	БАЛЖИД: Гадаа шуурга хэвээрээ л байна уу?

	ОЙДОВ: Энэ ч гайгүй, үүнээс илүү шуурга манай сумын ажил дээр болох даг аа. Чи одоо энэ харанхуй шуурган дунд юугаа хийж явдаг амьтан бэ?

	БАЛЖИД: Би акт гаргуулж аваад явж байна. (гээд гарч одно)

	ОЙДОВ: Би ч гэсэн эхнэртээ нэг акт авах юм сан. Манай Лхам энэ Балжид хоёр гэж яг адилхан, олон хүүхдэд дарагдсан, бие муутай амьтад байдаг юм.

	БҮРНЭЭ: Ойдов гуай! Энэ Балжид гуай чинь, харин өөрөө ажил хийх гээд хүүхдээ цэцэрлэгт өгөх гэсэн чинь нөхөр нь дургүйцсэн гэнэ. Тэгээд биеэ эрүүл мэнд гэсэн албан баримт болох акт гаргуулж аваад явлаа.

	ОЙДОВ: Эрүүлээ ч алд, харсаар байхад...

	ӨЛЗИЙ: Харсаар байхад, миний дэргэд ийм залуу эрүүл сайхан малигар авгайчууд ажил хийхгүй юу хийх юм бэ?

	ОЙДОВ: За! Өлзий чи ажил ажил л гэнэ. Чамаас болж сумын нэр хөөдөгдөөд байна. Зөнөсөн хойноо худлаа онгирч чи сургуулийн ариун цэврийн тухай юу юу гэж сумын идэвхтний хурал дээр донгоссон хүн бэ? Тэрнээс чинь болоод аймгаас ирсэн шалгалтад, хамаг хэрэг үүссэн байна. Чамд мэргэжил, мэдэц, үнэмлэх, эрх байна уу? Та нар тийм л сайн юм бол тэр багийн даргыг даруйхан эдгээгээд аль! Урдах ажлаа сайн хийж чадаж байж дараа нь гайхуулцгаа! Энэ боловсон эрдэмтэй багш нар чамаас л дор мэдэж байв гэж үү?

	БҮРНЭЭ: Ойдов гуай та уучлаарай. Энэ бүгдийг би хариуцна. Өлзий гуай одоохондоо мэргэжлийн үнэмлэхгүй ч гэсэн, мэдцийн хувиар, тэр зэргийн ажлыг хариуцах байтугай ойр зуурын зүйлийг миний хяналттайгаар эмчлэх мэдэцтэй болоод байгаа юм.

	ОЙДОВ: Нөхөр доктор гуай, та орон нутгийн бололцоо гэдгийг мэддэг хүн үү? Үгүй хүн үү? Энэ чинь улсын нийслэл биш шүү.

	БҮРНЭЭ: Ер нь юугаар бололцоогүй гэж та хэлэх гээд байгаа юм бэ?

	ОЙДОВ: Хөөрхий зайлуул, хэзээ та нар чухал ажлын дадлага бага зэрэг олж авах улс вэ? Энд миний дэргэд 2 жил илүү ажиллаж байна. Жаалхан ч юм шингэсэн маяг алга. Мөн ч өрөвдмөөр байна даа таныг...

	НАВААН: Аав одоо юу ч мэдэхгүй байж, юу гэж ийм хариуцлагатай ажлуудад оролцоно доо. Одоо сумын нэр гарна даа.

	ӨЛЗИЙ: Галч, улаач, тогооч, миний хариуцлага ч муу байж, дарга багш та нар ямар байна?

	НАВААН: Аав одоо яах нь вэ дээ. Та удирдах удирдуулах ёс зарчмыг бас баримтлах ёстой. Та ямар ганц надтай ярьж байгаа биш...

	ОЙДОВ: Тэр ч яах вэ. Эмнэлэг, сургууль, та нарын нэр л гарна. Та нар, залуучууд хоосон санаа ихтэй, бүтээсэн хийсэн юм багатай. Өөрсдөө л гомдох хэрэг болно.

	ӨЛЗИЙ: Хүйтэн халуунд биеэ хайрлахгүй ажиллаж, зүтгэж энэ эмнэлэг сумын ардын эрүүл мэндийн талаар 2 жилийн дотор өөрчилж сайжруулж байгаа хүний санаачилсан ажилд туслахынхаа оронд чи албан тушаалыг ашиглаж худал гүтгэх санаатай бий?

	ОЙДОВ: Уухай юу юу гэнэ ээ? Та надад хэлснээ битгий мартаарай 

	 

	(дахин таг чимээгүй сууж цай ууцгаав. Бүрнээ цай аягалав)

	 

	НАВААН: Аав та дэндүү хамаагүй уурлаж, зөв буруу юм хэлж загнадгаа татмаар юм. Ямар, хөгшин хүн гэж хуульгүй байдаг юм биш. Дарга ямар бидний мууг үзэх гэж байгаа биш (пауз )

	ӨЛЗИЙ: Бүрнээ... цайгаа уу!

	БҮРНЭЭ: Өлзий гуай өнөөдөр сүүтэй цай чанасан байх чинь. Наваан чи аавдаа сүү авч ирээ юү?

	ӨЛЗИЙ: Самбуугийн эхнэр нэг төмпөн сүү чамд өгсөн юм.

	БҮРНЭЭ: Юун Самбуугийн эхнэр вэ?

	ӨЛЗИЙ: Өчигдрийн айл

	БҮРНЭЭ: Өлзий гуай та чинь харин намайг дагаж амьтнаас барьц авч явдаг болох нь шив?

	ӨЛЗИЙ: Юуны чинь барьц, амьтан ах дүү баярлахдаа өгсөн юмыг авахгүй буцаах юм уу? Үхэх гэж байгаа хүнийг авраад төмпөн сүү авах нь битгий хэл, ах нь айл амьтны амьд байсан малыг алж орхиод толгой, шийрийг нь авч явсан юм. Хүү минь Шар маарамба амьтны юуг авч байсан гэж бодно.

	БҮРНЭЭ: Юу ч гэсэн тэр. Үүнээс хойш би ганцаараа л явж байхаас биш дээ. Та ч...

	ОЙДОВ: За тэр та нар чинь ингэж ардуудаас өргөл барьц авч явдаг улс бий?

	ӨЛЗИЙ: За бас л миний буруу болчих оо биз. Үгүй та минь! Надад ер нь зөв юм байна уу?

	ОЙДОВ: Ийм байцгааж, биеэ хамгаалцгаана. Та нар дутагдлаа хүлээдэггүй улс бил үү? Та нар өөрийн шүүмжлэл, чөлөөтэй шүүмжлэл гэдгийг ер нь мэддэг улс уу, үгүй улс уу? Та нар ер нь намын хүмүүжлийн хаагуур нь явсан улс вэ? Хөгшин зөнөг чи хамаг хэргийн эзэн, тус болохоосоо ус болох нь илүү. Мөрөөрөө гэлдэрч хэвтэхгүй! Эрхэм доктор гуай та ч ирээд 2 жил болоогүй байж ялзарч байх шив дээ.

	НАВААН: (Сандрангуйгаар) Дарга аа! Та энэ сонин дээрхийг хараач (шагширна)

	ОЙДОВ: За бас юу болчхов? (уншина) Та ажлаа эрс өөрчилмөөр байна.

	“Сумын дарга Ойдов (пауз) намын хүмүүжлийн ажлаас тасархай..." Уухай! “Боловсон хүчинтэй, ялангуяа залуучуудтай харилцаа муутай тэдэнд дургүй, ажилд нь тусалдаггүй”. Ухай мөн л байна. Эмнэлэг... сургууль ариун цэвэр... ухай? Энд бас юу гэнэ вэ? “Өмнөө шинэ ажлыг төлөвлөх дургүй, биелүүлж чадахгүй болов уу? гэж айдаг, шүүмжлэлийг эсэргүүцдэг, шүүмжилсэн хүнтэй өстэй болдог, өнгөрсөн ажлынхаа амжилтад тайвширсан..." Нөхөр Ойдовын хэлж байсан нь “Нийгэм хөгжиж нэгдэл байгуулж, эхлэхдээ эхнэр хүүхдээсээ эхлээд...” гэж сургаал байдаггүй байх аа, иймд би хүүхдээ цэцэрлэгт өгч, эхнэрээ нэгдлийн ажилд оруулж чадахгүй гэж байсан ухай л даа. Бүр дэндэх нь. Үгүй үүнийг чинь хэн биччихэв?

	НАВААН: Нэрийг нь төгсгөлд нь үз!

	ОЙДОВ: Харин алга. Чамайг би эрнэ чиг, олно чиг...

	БҮРНЭЭ: Эрэлтгүй, энд байна. Би бичсэн юм.

	ОЙДОВ: Мөн л байна шүү. Ингээд намайг нэгмөсөн түлхчихдэг бий та нар.

	ӨЛЗИЙ: Дарга аа! Түлхэнэ ч гэж дээ. Харин татаж авах гэж байгаа юм биш үү?

	ОЙДОВ: Таарсан ч таталга бол доо. Очиж очиж энэ муу зулбасгаар сонины нүүрэн дээр ингэж дарлуулж шүүмжлүүлж байх гэж дээ. Бүрнээ! Чи дуулж бай! Чам шиг... Үгүй ер нь зулбасга гэхэд яадаг юм. Чам шиг муу зулбасгыг угжуулж хэвтэхэд, би улсын хариуцлагатай ажил олон жил удаа дараалан хийгээд үнэлэгдээд ирсэн юм. Энэ сум дээр хэн шугам утасны харилцаатай болгосон юм бэ? Хэн засмал замтай болгож, төвөөс машины харилцаатай болгосон юм бэ? Аль сум, аймгийн хэмжээн дээр үлгэр жишээ болсон юм бэ? Та нар хэлээд аль! (сониныг ширээн дээр шиднэ)

	НАВААН: Бүрнээ энэ бүгдийг яаж мэдэх вэ? Одоо мэдэж ав. Цөм Ойдов даргын ач шүү.

	ӨЛ3ИЙ: Ихийг хийсэн хүн юм. Үүнээс илүү хийж чадах юм гэдгийг илүү мэдээд...

	БҮРНЭЭ: Би бас найдаад... олсондоо санаа нь битгий амраасай, олноосоо битгий тасраасай гэж бодоод сануулсан юм.

	ОЙДОВ: Тийм бий, мөн сайхан сануулж, та нар ингэж олуулаа нийлж миний улыг шагайж байгаа улс уу? Гайгүй дээ. Надад бас ярих хэлэх газар бий, намайг үзэх харах газар ч би 

	 

	(хаалга шидэн гарч одно)

	 

	БҮРНЭЭ: Одоо яая гэх вэ дээ.

	НАВААН: Үнэндээ даргын гомддог ч зөв. Тэгж санаж бичсэн юм бол чиний ч зөв.

	ӨЛЗИЙ: Аль алинд нь ая тал алдахгүй байя гэж байгаа чиний ч зөв болох нь шив дээ. Чангахан дуугарсан хүний өмнө хойно нь гүйгээд л тустай юм нүүрэн дээр нь хэлж чадахгүй та хоёр бие биеэ хамгаалж, хэлхээстэй бяруу шиг явсаар байгаад энэ хүнийг алж байгаа юм. Ер нь нарийн яривал хамаг буруу нь чамтай холбоотой. Одоо харин бага дээр нь нөхрийгөө, даа ялангуяа өөрийгөө засахыг бодвол дээр байгаа. 

	 

	(Наваан гарч явна)

	 

	ӨЛЗИЙ: Болж хүү минь! Бичдэг нь зөв. Ер аль алинд нь тус болно.

	БҮРНЭЭ: Хэрэв зөв ойлгохгүй бол...

	ӨЛЗИЙ: Ойдов дарга зөрүүд ч болсон зөв юмыг ойлгох хүн шүү. Харин манай тэр бөмбөг үү... унт хүү минь. Амарч унт!

	БҮРНЭЭ: За та ч амарч унт 

	 

	(өвгөн лаагаа унтрааж, хэвтэнэ. Бүрнээ өвгөнийг сэм ажиглаж байгаад хэвтмэгц нь малгайгаа нууж аваад гарна. Өлзий Бүрнээгийн хэвтсэнийг шалгаж чагнан нүднийхээ шилийг хайж, ном гаргаж уншина.) 

	(И.П.Павловаас залуучуудад бичсэн захидал... Павлов, Павлов) гэснээ дэс дараалалт бас дахин дараалалт. Ажил хийж эхлэхээсээ эрдэм мэдлэгийг зузаатгахдаа нарийн чанд дэс дараалалттай байхад биеэ сургагтун! Шинжлэх ухааны оргилд гарахыг туршин зориглохын өмнө түүнд хамгийн наад захын зүйлийг судалж үзэгтүн! Урьдахыгаа гүйцэд судалж ойлгоогүй байж хойдохыг нь хэзээ ч битгий барь... 

	“Мөн ч лут зөв хэлж байна шүү” 

	Хоёрдугаарт даруу зан чухал, би хамаг юмыг мэдлээ гэж хэзээ ч битгий бод. Таныг хэчнээн ч дээдлэн эрхэмлэвч би юу ч мэдэхгүй гэж биедээ хэзээ ч хэлэх зүрхтэй байгтун. Омог найдангуй сэтгэлд битгий автагд. Түүнээс болж та нар дагах юман дээр мэтгэх болно. Түүнээс болж та нар тус болох үгийг авахгүй, нөхрийн тусламжийг хэрэглэхгүй болоход хүрнэ. Түүнээс болж үнэн байдлаас холдоход хүрнэ. (удаанаар шагширч) мөн лут хэлж байна аа. Ээ чааваас (шагширч) түрүүнд уншсан бол... тэр хоёрт... 

	 

	(Лхам авгай сандрангуй орж ирээд Өлзий өвгөнийг харж гайхан зогсоно.)

	 

	ЛХАМ: Энэ чинь хэн бэ?

	ӨЛЗИЙ: Чамайг харахад хэн шиг байна.

	ЛХАМ: Хэн мэдэх вэ дээ. Ном, шил болоод л...

	ӨЛЗИЙ: Ирсэн хэрэг чинь энэ үү?

	ЛХАМ: (Чангаар) доктор байна уу?

	ӨЛЗИЙ: Аяархан (дохино)

	ЛХАМ: Аа?

	ӨЛЗИЙ: Аа гэнэ шүү, аяархан!

	ЛХАМ:  (чангаар) Юу

	ӨЛЗИЙ: Юу? Чи харанхуй шөнө яах гээ вэ?

	ЛХАМ: (Улам чанга) Юу яах гээв гэж? Чухал хэрэг гараад байна.

	ӨЛЗИЙ: Тэгвэл эмнэлгийн дежурт оч. Бүрнээ доктор ядарч ирээд унтаж байгаа. Амраг! Хэрэгтэй бол маргааш болоорой.

	ЛХАМ: Үгүй ер, та чинь ингэхэд хэн гуай нь болчхоод байна даа?

	ӨЛЗИЙ: Хэн ч болсон тэр дээ. Албан ажил чинь цагтай хэмжээтэй байдаг юм. Та нар бага аядаарай. Эхнэр нөхөр хоёр цувж давхиж ирээд л, нэг нь дарга гэж омогдоод л энэ нь даргын авгай гэж омогдоод л санаа амар юм болох нь шив?

	ЛХАМ: Өвчин гэдэг чинь цаг хэмжээтэй ирдэг юм биш.

	ӨЛЗИЙ: Чамайг аяархан дуугар гэж хүн хэлж байна.

	 

	(Бүрнээ сонин, хэвлэл тэвэрсээр орж ирнэ)

	 

	ӨЛЗИЙ: Үгүй чи чинь хаачаад ирэв?

	ЛХАМ: Чиний өнөө унтаж байгаа гэсэн чинь энэ үү?

	БҮРНЭЭ: Та тайвшир, би бүх учрыг нь мэдэж байна. Ойдов даргын зүрх цохиод бие нь муудаад байгаа биз?

	ЛХАМ: Тийм тийм хүү минь! Уурлаад л байгаа юм уу, бүр учир нь олдохоо болиод, тамхиа угсруулж татаад л хачин болоод байна.

	ӨЛЗИЙ: Аа, түрүүний л тэгж хэлж байхгүй, хэрүүл хийж байхынхаа оронд. Би яваад эм олоод ирье. 

	 

	(Бүрнээ захидлуудыг задлан үзнэ)

	 

	ЛХАМ: Үгүй хүү минь, манай Ойдов ойрдоо нэг л хачин, уурлаад ч байгаа юм уу...

	БҮРНЭЭ: Зүгээр, зүгээр, надад уурлаад байгаа юм. Одоо гайгүй.

	ЛХАМ: Тийм л юм шиг байна. Үгүй хүү минь чи миний хүүхдээс ялгаа юу байх вэ? Үнэнээ хэлэхэд заавал ч ингэж Ойдовтой тар тур хийж энэ суманд суусны хэрэг байна уу даа. Ийм сайхан мэргэжилтэйгээс хойш... Манай Ойдов ч нэг гөжвөл ч зүтгээд л дуусдаг амьтан шүү. Чи хүү минь, энд байсан цагтаа Ойдовын амнаас сайн юм дуулахгүй. Би чамайг л хайрлах юм. 

	 

	(Бүрнээ дуугүй зогсоно)

	 

	ӨЛЗИЙ: Үүнийг дусааж уугаад унтаг. Тамхи битгий их татуулаарай. Чимээ шуугиангүй унтуул! Түрүүний энд уусан эм нь хатуудаж байгаа юм.

	ЛХАМ: Одоо үүнийг уугаад зүгээр болох бол уу?

	БҮРНЭЭ: Зүгээр, наад эм чинь маргааш болтол аргална. 

	 

	(Лхам явлаа)

	 

	ӨЛЗИЙ: Хэрэв зүрхний дусаалгад дарагдахгүй бол ч иймэрхүү өвчнийг эмнэх талаараа, намын байгууллага гэж нэг мундаг чадалтай эмнэлэг бий дээ, гайгүй. За тэр шүү одоо лав нөгөө багшийн чинь зөвлөгөөн цөм ирсэн байгаа биз! 

	 

	(нөгөө тасалгаанд орно)

	 

	БҮРНЭЭ: Лав Сандагийн л захидал байна. “Ямар ч бололцоогүй хөдөө газар хорогдон сууж дэмий зүтгэж, биеэ зовоож суусны хэрэг байна уу? Чи хэчнээн болтол утас захидлаар дамжуулан, багш нарынхаа зөвлөгөөнөөр эмчилж, сайн эмч болох юм бэ? Би энд төв амбулатори, больниц хоёрт хавсраад бас эмнэлгийн техникумд цагаар багшилж, амьдрал аж байдлын талаар хэнээс ч илүү бие амар, ялангуяа ногдсон цагийнхаа ажлыг өнгөрүүлж л байвал хариуцлага шаардлага багатай. Иймэрхүү байна. Тэр нэг өдөр чи өөрийнхөө гөжүүн занд автагдан зүтгэж явсныхаа бурууг, өөрөө одоо ойлгож байгааг чинь би таамаглан мэдэв. Иймд миний хайр... (пауз) хэзээ ч үнэнч... (пауз) чамайг уучлан үзэж дахин туслахад бэлхэн “Хэрэв чи зөвшөөрвөл чамайг хотод дуудуулах арга хэмжээг би үүгээр авъя” (санаа алдана) Хотод юм бүхэн ялангуяа чамтайгаа хамт байхаас илүү жаргал алга. Гэвч амласандаа, зорьсондоо хүрэлгүйгээр...

	Сандаг минь чи ойлгооч! Хайртай, дуртай гэж хашхираад байж болдоггүй, бүсгүй хүний нандин сэтгэлийг мэдэхгүй байна гэж би чамдаа гомддоггүй, огцом түргэн зантайд чинь, эрс гөжүүн занд чинь би өширдөггүй. Харин ч заримдаа цовоо сэргэлэн чамд минь зохисон санагддаг.

	Гэтэл төгсөх ангид орсноос хойш нөхдөөсөө хөндийрч, олны тусыг бодохоос илүү хар амиа боддог болсонд чинь л.. Сандаг минь ойлгооч! 

	 

	(Өлзий ирнэ) 

	(Бүрнээ анзаарсангүй, Өлзий хэсэг дуугүй байснаа)

	 

	ӨЛЗИЙ: Хүүхээ! Бүрнээ! Бие чинь муу байна уу?

	БҮРНЭЭ: Та юу?

	ӨЛЗИЙ: Халуурч байна уу?

	БҮРНЭЭ: Би юу? Үгүй, үгүй. Өлзий гуай, та битгий зов, урьсан хүн ч, ирсэн захиа ч намайг эндээс зайлуулах зөвлөгөөн хийгээд...

	ӨЛЗИЙ: Юу? Хэн? Би чамайг яасан ч эндээс явуулахгүй, би энэ тухай ярина.

	БҮРНЭЭ: Өлзий гуай минь! Намайг эндээс хүчээр зайлуулахаас нааш явна гэдэг хол!

	 

	Хөшиг


ГУРАВДУГААР БҮЛЭГ

	 

	ГУРАВДУГААР ҮЗЭГДЭЛ

	 

	Сумын намын үүрийн дарга Жанчивын тасалгаа. Жанчив ширээний ард маш анхааралтайгаар сонсож мөн зарим зүйлийг  тэмдэглэж сууна. Өлзий сандрангуй тогтворгүй сууна.

	 

	ЖАНЧИВ: Тэгээд?

	ӨЛЗИЙ: Хөөж ч байсан явахгүй гэж байсан юм сан. Харин өнөөдөр ярих нь, энд ч хариуцлагын талаар хэцүү юм. Ядаж эмнэлгийн мэргэжлийн ажлын хажуугаар, захиргаа аж ахуй, зохион байгуулалт бүх юм өөрийн толгой дээр ямар ч зөвлөх лавлах хүнгүй, заримдаа хүнийг үхэх сэхэх гэдгийг ч ганцаараа шийдвэрлэх юм гэж байна. Энэ чинь юү гэсэн үг вэ? дарга аа! Явна гэсэн үг! Яасан ч энэ эмчийг явуулж болохгүй, ерөөсөө Ойдов бол ёстой өөрөө хоцрогдож зөнөж байх шиг байна. Та бид хоёр өчнөөн төчнөөн их ажил гаргаж явж ганц эмч олж ирлээ.

	ЖАНЧИВ: Өлзий гуай та ингэж намынхаа үүрт орж ирж өөрийн санал шүүмжлэлээ шударгаар тавьж байгаа чинь их зүйтэй.

	ӨЛЗИЙ: Миний хэлэх үг энэ дээ. Бараг бүгдийг нь хэлчих шиг боллоо.

	ЖАНЧИВ: Таны санахад Бүрнээ энд аж амьдрал, сэтгэл санааны талаар ямар шиг байна вэ?

	ӨЛЗИЙ: За аж амьдралын талаар ч нэг их доройтсон юмгүй байх, харин учир нь сайн мэдэгдэхгүй харилцаатай Сандаг эмч гэдэг нэг хүн хотод бий бололтой. Тэрнээс ирсэн захидал бүр Бүрнээгийн сэтгэлд юм хийгээд байх шиг санагдана.

	ЖАНЧИВ: За та тайвшир! Энэ зүйлүүд удахгүй засагдана. Өөрийн тань бие сайн биз дээ? Та буцаж ажлаа хийж бай. Өнөө бага эмчийн мэргэжил авах бэлтгэл хийлгэх, бас шалгалтад явуулах тухай хэд хоногоос шийдвэр гарна.

	ӨЛЗИЙ: За гялайлаа дарга минь! 

	 

	(гарч явна. хаалга тогшино)

	 

	ЖАНЧИВ: За! 

	 

	(Бүрнээ орж ирнэ)

	 

	БҮРНЭЭ: Дарга та надтай уулзах гэсэн үү?

	ЖАНЧИВ: Тийм ээ, суу (Бүрнээ сууна) Зөвлөх юм байна. Аймгийн сонинд чиний бичсэн өгүүллийг би уншлаа. Шинэ эмч нарын чанар бол хүнийг аль ч талаар нь эрүүл байлгахын төлөө тэмцдэг байх ёстой. Энэ зөв эхлэлт!

	БҮРНЭЭ: Энэ эхлэлтэд оройтсон дутагдал байгаа юм. Үндсэн буруу нь залуучууд бид. Ойдов гуайд зүрхтэй хэлж чадаагүй, дутагдалтай эвлэрэхгүй чанарыг гүйцэд баримтлах зүрхгүй байснаас болсон хэрэг гэж үздэг. Одоо ингэхэд Ойдов гуайд маш их хүчтэй тусламж, олон талаас нь хэрэгтэй болох юм гэж бодож байна. Би ч өөрөө чадах ядахаараа тусална, харин миний тусламж гэдгийг, Ойдов гуай маань орон нутаг дээр тохирохгүй шаардлага, хоосон санаа гэж үздэг юм шүү дээ. За ингэх дээр юуны өмнө Ойдов гуайтай таныг яривал дээр болов уу гэж би санаж байна. Намын үүрийн нарийн бичгийн даргын хувиар биш. Ойдов гуайн сурагч шавь байсан эртний танилын хувиар. Ойдов гуай сайн хүн шүү. Энэ сумын даргаар заавал байх ч хэрэгтэй. Тэгэхдээ сургах ойлгуулах асуудал дээр та одоо багшийнхаа багш болж чадсан байх ёстой гэж би бодож байна.

	ЖАНЧИВ: Манай зарим нөхөд сонинд гарснаас нь хойш Ойдовоос хөндийрөх, ажилд нь туслахын оронд үгийг нь тоохгүй шинжтэй байхаар нь би хэд хэдэн нөхдөд ярьж санууллаа. Түүнээс гадна тэр төвөөс ирсэн хүн, зөвлөлтийн мэргэжилтэн хоёртой би уулзсан, харин өнөөх багийн даргын өвчнийг мэдрэлийн өвчин гэж чиний тавьсан болоод Павловын аргыг хэрэглэж эмнэх гэсэн явдлыг чинь их зөв гэж хэлж байна билээ шүү.

	БҮРНЭЭ: Уулзлаа гэж надад ярьсан. Алексей Павлович багш нөгөө багийн чинь даргыг үзэж эмнэснээс хойш бүр сайжирч байна. Одоо багшийг энд удаан байлгах хэрэггүй болсон шүү.

	ЖАНЧИВ: Өөрөө ч одоо буцахад болно гэсэн. Чи нөгөө мэргэжлийнхээ талаар бичиж байгаа юмаа үзүүлэх үү? Зөвлөгөө авсан уу?

	БҮРНЭЭ: Авахаар барах уу? Бүтэн 4 сар л эндээ бичиж ажиллах засвартай болсон. Ямар азаар багш минь ирэв ээ?

	ЖАНЧИВ: Ямар ч аз гэх юм алга. Өлзий гуайн хүсэлтийг баримталж яаралтай ирүүлэхээр ярьсан юм.

	БҮРНЭЭ: Өлзий гуай?

	ЖАНЧИВ: Тийм ээ? Өлзий гуай. Бас Өлзий гуайг төвд явуулж бэлтгэл хийлгэж бага эмчийн шалгалт өгүүлье гэсэн, чиний саналын ёсоор тавьсныг зөвшөөрсөн. Одоо шийдвэр гарна. Энэ дээр чи их анхаарал тавьж туслах хэрэгтэй байна.

	БҮРНЭЭ: Тэр ч тэгэлгүй яах вэ, заавал тусална.

	ЖАНЧИВ: Одоо чи ер нь санаа сэтгэл ч гэх юм уу даа, ахуй амьдралын ирээдүйн тухай ямар шиг бодлоготой байна даа?

	БҮРНЭЭ: Би таны асуултыг ойлгосон, тэр талаар ч тодорхой юм алга даа.

	ЖАНЧИВ: Та тэр залуу эмчтэй ер нь  харилцаатай байдаг биз дээ?

	БҮРНЭЭ: Захидал авалцах тоогоор ч бол бараг долоо хоног бүр гэж болно. Харин тэр олон захидлуудын агуулга нь даанч сул хийсвэр байдаг нь харамсалтай.

	ЖАНЧИВ: Тоо олон байдаг чинь ч холбогдолтойнх л байна л даа. Тооноос чанар болдог нь дамжиггүй, ингэх дээр би одоохон хот орно, надаар захидал явуулбал бас нэг тоо нэмэгдэнэ. Хэрэв чамайг зөвшөөрвөл би тэднийхээр чинь нэг оръё л доо.

	БҮРНЭЭ: Болохгүй, болохгүй, дарга минь битгий л тэгээрэй.

	ЖАНЧИВ: За тийм бол ч яах вэ. Миний тусламжгүйгээр бүтэх юм гэж бодъё. Ер нь хамгийн чухал нь ажил дээрээ гуйвшгүй чин зоригтой зогсож ажиллах хэрэгтэй. Хүмүүсийг үзэл суртлын талаар эмчлэх гэдэг чинь ямар ч хүнд, халдварт өвчин эмчлэхээс илүү бэрхшээлтэй байдаг болоод тун их тэсвэр олон янзын эмнэлэг шаардлагатай юм шүү. Та үүнийг олон уншсан уу. Макаренкогийн бичсэн “Сурган хүмүүжүүлэх найраглал” 

	 

	(ном үзүүлнэ.)

	 

	БҮРНЭЭ: Би дөрөв, таван жилийн урьд нэг уншсан юм байна.

	ЖАНЧИВ: Дахиад нэг уншчих. Хэдийгээр эмнэлгийн мэргэжилтэй холбогдолгүй боловч ялангуяа одоо үед чамд шал өөрөөр сонирхогдож тус болно.

	БҮРНЭЭ: Их баярлалаа. (номыг авна) Баяртай. (явна)

	 

	ЖАНЧИВ: Ойдов гуайтай намайг өөрөө ярь гэнэ! Бичиг заалгаж шавь нь байсан хувиар... за тийм байна. Зөөлөн нь хатуугаа иддэг, зөв нь буруугаа сургадаг гэдэг. 

	 

	(Ойдов дарга маш сандрангуй орж ирнэ)

	 

	ОЙДОВ: (Өврөөсөө бичиг гаргаж өгнө) За дарга минь тун хачин юм байна. Өдий төдий жил дийлээд хийгээд л ирсэн юм. Гэнэт дийлэхээ больчих гэнэ. Намайг чөлөөлүүлээд аль! Би чинь өөр ажил хийж яс амар хэвтье. Би чинь хөгширч гэнэ, хоцрогдож гэнэ! Одоо л мэдлээ!

	ЖАНЧИВ: Маш (зөөлөн) Та сайн байна уу?

	ОЙДОВ: Муу байна. Би хоцрогдож хөгшрөхдөө чухам яагаа вэ? Дарга минь та ойлгуулж аль!

	ЖАНЧИВ: Би таныг өөрөө ойлгох болов уу гэж горьдож байна (өргөдлийг нь харуулж) Багш минь! Та үүнийг бодож бичсэн биз. Энэ чинь л таны биеэ тоосон хоцрогдсон хамгийн наад захын баримт шүү дээ.

	ОЙДОВ: За тийм байж, хөгширч үнэ алдахаар ийм байдаг юм байж.

	ЖАНЧИВ: Та битгий хашхир! Тайвшир. Таны хийсэн бүтээлийг бид бүгдээрээ мэднэ. Үнэлсэн ч юм. Үнэлж ч байна.

	ОЙДОВ: (сандран сонин гаргаж) Ингэж үү?

	ЖАНЧИВ: Та байз! Хэн юү хийж бүтээсэн бэ гэдэг рүүгээ эргэж хараад шохоорхоод суувал, тэр хүн одоо цааш нь юу хийх вэ гэдгийгээ харж чадах нөхцөлгүй болно. Тийм хүнийг хоцрогдож байна гэдэг юм. (сониныг нь авч) Энэ бол танд хайртайдаа, намч ёсоор засаж, урагш нь харуулж, тэмүүлэгч болгож залруулах гэж байгаа нь энэ.

	ОЙДОВ: Ийм гашуунаар уу? Мөн хайрлав аа? Тэгвэл хүлээж авч засардаг нь өнгөрч!

	ЖАНЧИВ: Та хүлээн авах л болно доо. Багш минь ихэрхээд нэмэргүй.

	ОЙДОВ: Тийм бий.

	ЖАНЧИВ: Тийм ээ! Докторын эм голдуу гашуун, чихэр амттай эм ховор. Гашуун эмд дуртай хүн ч ховор. Гэвч өвдсөн хүнийг эдгээхийн тулд доктор эм өгөхдөө саналыг нь асуудаггүй. Өвчилсөн хүн эдгэрэхийн тулд дуртай дургүй ч гэсэн уудаг, тэр ч битгий хэл хагалуулахыг хүртэл зөвшөөрдөг биз дээ. Шүүмжлэл бол эм л гэсэн үг!

	ОЙДОВ: Намайг эмчилдэг нь тэгээд очиж очиж энэ хэлний нь ээдрээ гараагүй хүүхэн байдаг, таарч дээ.

	ЖАНЧИВ: Хэрэв таны хүүхдүүдээс энд байсан бол бүр ч гашууныг өгөх байсан юм. Эм нь зөв бол эмч нь гологддоггүй юм шүү дээ. Та надад хамгийн тэргүүнд “А” гэж заасан багш, эцгээс хойш би таны хүүхдүүдээс ялгаа нь юу байх вэ? Хайртай эцэг минь хүн насаар хөгширдөггүй юм. Харин үзэл санаагаараа хөгширдөг юм. Та насаараа бол ч Өлзий гуайгаас өдий төдий дүү шүү дээ, гэхэд...

	ОЙДОВ: Тэгээд би Өлзийгөөс хоцрогдсон хөгшин болох нь уу?

	ЖАНЧИВ: Одоо харин тийм л болох гээд байна. Ингэх дээр чинь таны төлөө хүн бүгд зовдог болох нь аргагүй шүү дээ.

	Таныг улсад олон жил ажил хийж намаар, улсаар гучаад жил хүмүүжсэн хариуцлагатай ахмад ажилтны хувьд шүүмжлэл эсэргүүцээд аашилж ирнэ гэж би бодсонгүй. Харин ажлаа яаж сайжруулах вэ? Алдаагаа яаж засах вэ? гэж зөвлөхөөр ихийг бодож шинийг санаачилсан төлөвлөгөөтэйгөөр намын үүрт орж ирэх зоригтой хүн гэж би ойлгодог байсан юм.

	ОЙДОВ: (Дуугүй тамхи татаж сууна)

	ЖАНЧИВ: Би таны энэ өргөдлийг танд түр буцаая. Энэ сонин ч танд хэрэгтэй. Та ав! Хоёулаа энэ тухай асуудлаар хэд хоногоос дахиад нэг уулзъя. Та тайван, сандралгүй, нэг жаахан бод... (пауз) Ер нь өвдсөн хүн эдгэрнэ гэдэг, хэн хэндээ тун сайхан хэрэг шүү.

	 

	Хөшиг

	 

	 

	 


ДӨРӨВДҮГЭЭР ҮЗЭГДЭЛ

	 

	Эмч Сандагийн гэр. Улаанбаатар, тохилог шинэ барилгад, зайтай том тасалгааны дотор диван, бичгийн ширээ, номын сан, радио хүлээн авагч, телефон байна. Ширээн дээр ширээний чийдэн, Бүрнээгийн гуутай зураг, бичгийн хэрэглэл, олон ном, дэвтэр, цаас, диваны хажуу талд цайны жижиг дугуй ширээ байна. Тасалгааны нэг талд унтах тасалгаа руу, нөгөө талд гал тогооны газар луу гарах хаалга байна.

	 

	САНДАГ: (Ширээн дээр сандайлан телефоноор ярина) Ха ха ха, харин тун их залхуу хүрээд байдаг боллоо. Хавар болоод тэр үү? Аль хөгшрөх шинж ийм амархан орох нь энэ үү? Өнөөдөр үү? Завтай хайрт минь, туж гэрт байна. За баяртай! (харилцуурыг тавьж, ширээн дээрх захидлыг авч үзтэл хаалга тогшино)

	САНДАГ: За

	СЭМЖИД: (орж ирнэ) Сайн байна уу? Сандаг уучлаарай! Ажилтай байхад чинь саатуулж ирсэнд.

	САНДАГ: Сайн! Энэ чинь бүр үзэгддэггүй ховор хүн орж ирж байх чинь.

	СЭМЖИД: Өнөөдрийн сонин үзээд чамд баяр хүргэх гэж ирлээ. Хамт сурч байсан нөхдийнхөө тухай сайн юм сонсох чинь сайхан юм байна.

	САНДАГ: Хэний тухай, юун сонин бэ?

	СЭМЖИД: Бас л зургийг нь гөлөрсөөр суугаа юу? Хөөрхий чи л хүлээсээр байгаад хөлөө хөлдөөнө гэдэг шиг хэцүүдэх нь дээ.

	САНДАГ: Би ч гайгүй. Бүрнээ л хэцүү байна. Одоо яах вэ дээ гөжүүн хүн өөрөө л зовохоос.

	СЭМЖИД: (Дуулах нь) Ханилсныгаа зовоовол өөрөө зовно доо хө хө гэж байдаг биз дээ. Бүрнээ юү гэж бичиж байна?

	САНДАГ: Ажил ихтэй гэнэ, тэгээд намайг хамт байгаа бол бид хоёр эндхийн эмнэлгийн шаардлагыг бардам хангаж чадах сан, түүнээс гадна би мэргэжлийнхээ талаар бичиж байгаа ажлаа хэдий тэсвэртэй оролдож байвч хэрэглэх материал, ном хэвлэлээр дутагдахаас гадна бас зөвлөх хүнгүй тун хэцүү байна гэнэ.

	СЭМЖИД: За яршиг даа, сумын эмнэлэгт нэг их эмч хүрэлцэхгүй юун ч сүртэй юм бэ? Хоёр эмч ажиллах тийм сум гэж хаа байгаа юм. Ядаж аймаг бол яах вэ дээ.

	САНДАГ: Одоогийн сум чинь урьдын аймгаас дутуугүй юм байх аа.

	СЭМЖИД: Чи ч бүр явахаар шийдээ шив дээ.

	САНДАГ: Тэр ч арай хэтрүүлж байна. Сэмжид минь, тоглоомгүй юун баяр вэ? Чамайг чинь юм дуулахдаа сайн болохоор нь би, юу бол гэж горьдох юм байна шүү дээ?

	СЭМЖИД: Чи өөрийнхөө тухай юм гэж битгий бодоорой.

	САНДАГ: Аа тэгвэл надад баяр хүргэх юу байх вэ. Би мэднэ, хуучин сонин Машбатын тухай юу. Даш уу, Цэвэл үү?

	СЭМЖИД: Хэн нь ч биш, ялангуяа чамд ч сонин доо (сумкээ уудлан сонин гаргаж ирнэ. Сонин дээр Бүрнээгийн зураг ба том өгүүлэл байна.)

	СЭМЖИД: “Их эмч Бүрнээгээс үлгэр авцгаагтун" (сониныг Сандагт өгнө)

	САНДАГ: Таних аргагүй яасан хөгшин авгай шиг зураг вэ дээ, гурван жил болоход ийм болчихсон гэж үү?

	СЭМЖИД: Үгүй биз дээ. Энэ ч хэвлэлээсээ болоод тэр биз, за унших уу?

	САНДАГ: Боль, боль би наадахаас чинь илүү мэднэ. Тэндээс нэг өвгөн бага эмч шалгалт өгөхөөр ирээд надтай сар илүү бэлтгэл хийж байгаа. Бүрнээ гуйсан юм. Тэр өвгөн хэдэн өдөр ярьсан, өнөөдөр ирж хичээллүүлэх ёстой. Би чамайг миний тухай л юм дуулаагүй юм уу гэж.

	СЭМЖИД: Чи бид хоёроос горьдлогогүй байх аа. Тэр өвгөн чинь уг нь эмч хүн үү?

	САНДАГ: Биш ээ галч, үгүй яагаа вэ дээ, нөгөө найзтай өвгөн.

	СЭМЖИД: (Маш чанга инээж) Нөгөө өвгөн үү? Бүрнээгийн тусламж багадаад одоо чи туслах болсон уу?

	САНДАГ: Харин хэцүү өвгөн юм. Гурван жилийн дотор тун идэвхтэй сурч шүү, үгүй юм сурахдаа шаргуу гэдэг нь, асууж шалаад  ер салахгүй намайг бүр залхааж байна.

	СЭМЖИД: Бодвол чи ч тэр жилийнхийгээ бодоод уур чинь хүрээд юм зааж өгч чадахгүй байгаа биз дээ.

	САНДАГ: Үгүй, бид хоёр их найз шүү, хөдөөгийн эмч нарын тухай надад их сургаал өгөөд байгаа юм. Зайлуул, заримдаа хүүхэд шиг ч юм шиг. Бүрнээ орон нутгийн эмч нарын ажиллагаанд тусламж болгож, “Алдартай ном” бичсэн юм биз дээ. “Миний туршлага” гэдэг нэртэй юм гэнэ.

	СЭМЖИД: Тийм, энэ сонин дээр л байна. Их л магтсан байна. Удахгүй хэвлэгдэх юм гэнэ. Яаман дээгүүр ч их сайшааж, шуугиан болж байгаа чимээтэй.

	САНДАГ: Юу л гийгүүлэв гэж дээ. Манайхан ерөөсөө ийм шүү дээ. Нэг л юм болбол учрыг нь мэдээгүй байж, хий магтаад л тэнгэрт гаргачихдаг, үгүй бол, хүнийг гайхамшигт бүтээл гаргаж байсан ч чимээгүй дараад л байдаг.

	СЭМЖИД: Нээрэн л хотод ч тэр талаараа хэцүү юм даа. Яаж ч ажилласан тодрохгүй, хөдөө бол яах вэ ганц бурхан нь шүү дээ, би бол их сургууль төгссөнөөсөө хойш янз бүрийн эмнэлгүүдэд бүгдэд нь ажил хийж үзлээ. Багшилж ч үзлээ. Хаа ч гэсэн нэг л санаанд тохирохгүй сүүл тийшээ хөдөө ажиллая юу ч гэж бодох боллоо. Энд ч магтагдах нь битгий хэл хурал цуглаан л болбол шүүмжлэгдэнэ, муулагдана гээч, намайг бол даанч дэндүүлэх юм.

	САНДАГ: Дэндүүлнэ ч гэж дээ. Бараг л ортой биз. Чиний тухай хамгийн зөөлөн хэлэхэд, чи бол яримтгай, тэнэмтгий, өвчтөнүүдтэй дошгивтор харилцаж, арай хүйтэвтэр ханддаг, за тэгээд цаг үрэх, ажил шилэхэд дургүй биш шүү дээ.

	СЭМЖИД: За боль Сандаг минь, хоёр хэрээ бие биеийнхээ харыг гайхав гэдэг шүү дээ.

	САНДАГ: Хар даа би яагаа вэ.

	СЭМЖИД: Чи хурал, цуглаан, олон нийтийн ажлаас тасархай байдаг хүн юү ч дуулах вэ. Яаж ч мэдэх вэ.

	САНДАГ: Тийм ээ, надад юм бүрийн хойноос самбаганаж явдаг цаг алга, би тусгай мэргэжлийн хүн би эмч хүн, хүмүүжүүлдэг улсаа хүмүүжүүлж байна. Тэр хурал, дугуйлан, цуглаан чинь намайг хэн болгох юм бэ? Би эмчийнхээ мэргэжилд дуртай. Юугаар ч солихыг хүсэхгүй. Ер нь би чинь эмч хүн юм уу? Илтгэгч хүн болох юм уу?

	СЭМЖИД: Аль аль нь байх хэрэгтэй гэж сургадаг биш бил үү.

	САНДАГ: Мэднэ ээ, би сурах хүмүүжих цагтаа сураад, үзээд ирсэн юм. Харин чи мэргэжилдээ дурлаж эзэн болохгүй нүүсээр байгаад аль аль ч үгүй болов доо.

	СЭМЖИД: Миний төлөө битгий зов, таны тусламжгүй бололгүй дээ.

	САНДАГ: Сайн эмч үү?

	СЭМЖИД: Тийм ээ

	 

	(Сэмжид гарч явна)

	 

	САНДАГ: Тийм л болтугай, (пауз) хөдөө, хөдөө ажиллана гэдэг чинь бас л нэг арга байна шүү.

	 

	(Өлзий орж ирнэ)

	 

	САНДАГ: Та чинь цаг баримтална гэж тун хатуу хүн юм даа.

	ӨЛЗИЙ: Тийм ээ, гурван жил Бүрнээгийн дэргэд байж сурсан юмны нэг нь энэ,

	САНДАГ: Аргагүй ч юм даа, та үүнийг үзсэн үү? (сониныг авч өгөөд нүүр гарын алчуур авч гарна. Өлзий сонин үзэж суутал утас дуугарав)

	ӨЛЗИЙ: (харилцуурыг авч) Байна уу? Энэ ярьдаг утсаар хэн ярьж байна? Юу? Та хэн бэ гэнэ үү? Би Өлзий, сайн байна, та сайн байна уу? Үгүй энэ чинь намайг таньдаг юун хүүхэн бэ? Та хэн бэ? Би Бүрнээ гэнэ үү? Биш ээ, би Бүрнээтэй хамт ажиллаж байсан өвгөн. Юу? Үгүй энэ хүүхэн чинь албаны утсаар инээгээд байдаг ямар жигтэйхэн амьтан бэ? Бүрнээ ирээгүй, би ирсэн, тийм би ирсэн гэнэ үү? Бас л инээгээд байдаг, юу? Сууж бай гэнэ үү? сууж л байна шүү дээ. Байна уу? байна уу?

	САНДАГ: Та чинь хэнтэй ярив даа.

	ӨЛЗИЙ: Нэг эмэгтэй хүний хоолой байх юм, танимгайрхаж сайн байна уу? гээд сүйд болоод Бүрнээ ирсэн үү гэнэ. Бүрнээ ирээгүй, би ирсэн гэх дээр урдаас доог хийгээд би ирлээ гээд инээгээд байх юм. Тэгээд сууж бай гээд тасалчихлаа.

	САНДАГ: Та буруу дуулсан биз, өөр хүн ярих ёстой. Та сонин үзэв үү?

	ӨЛЗИЙ: За ийм л байх ёстой доо. Хөөрхий ийм хүн олон байвал ч мөн ч их юм хийж болно доо. Ямар азаар манай сум ийм хүнтэй болов доо, тэнд мөн ч олон хүний нүдийг нээж, хайрыг нь татсан даа. Зургийг нь харахаас хайр хүрээд байх юм. Бүр өөрийн үрээс илүү болсон юм. Үнэндээ гэхэд би чинь одоо хоёр хүүхэдтэй болсон хүн шүү дээ. Миний төрсөн хүү тэндхийн сургуулийн багш юм шүү дээ.

	САНДАГ: Юу?

	ӨЛЗИЙ: Багшийн сургууль төгсөөд багш болсон юм.

	САНДАГ: Тэгээд?

	ӨЛЗИЙ: Би тэгээд Бүрнээдээ Наваанаас илүү хайртай байдаг юм.

	САНДАГ: Мөн л байна шүү. Тэгээд тэр хоёр хоорондоо эв найрамдлаар сайн биз.

	ӨЛЗИЙ: Бүрнээд би сайн болохоор манай хүүд бүр ч сайн байдаг юм. Энэ зураг яасан ч сайхан гарсан зураг вэ дээ.

	САНДАГ: Аргагүй мөн, багш гэнэ?

	ӨЛЗИЙ: Хүү минь чиний нэг ийм том зураг бас Бүрнээгийн ширээн дээр байдаг юм шүү дээ.

	САНДАГ: Зүйтэй зүйтэй, бас тийм байдаг бий. Өлзий гуай би нэг чухал юм мартаж, Бүрнээгийн захисан ном, юмыг би өнөөдрийн шуудангаар яаралтай явуулах ёстой юм сан. Хичээлээ хойшлуулахаас болохоо болилоо. Дараагийн сургууль дээр л нөхөж хийхээс биш, би одоохон явж амжуулахыг бодъё.

	ӨЛЗИЙ: Тэгье, тэгье, тэгэлгүй яах вэ (номоо авч явна)

	САНДАГ: Утсаа авч 460˗д байна уу? Би Сандаг байна. Нөхөр минь чамаас нэг гуйх зүйл байна. Тэр өвгөнийгөө надаас салгаж өгөөч, үнэндээ би тус болох тун ч их санаа байна. Тэгээд ч зав муутай, ойрдоо бичих юмтай, эмнэлэг дээр хоёр ээлжтэй. Өөр нэг хүн олж өгөхгүй юү, за бодоорой, би л чадахгүй нь, за баяртай (пауз) (сонин үзэж байгаад) бурхангүй газар бумба галзуурна гэдэг чинь ёстой энэ байна даа. (тасалгаа дотуур сандрангуй холхино, үүд тогшино)

	САНДАГ: За ор 

	 

	(Жанчив орж ирнэ)

	 

	ЖАНЧИВ: Сайн байна уу?

	САНДАГ: Сайн!

	ЖАНЧИВ: Сандаг эмч гэдэг та юу?

	САНДАГ: Тийм ээ би

	ЖАНЧИВ: Би тантай нэг хэрэгтэй ирлээ.

	САНДАГ: Би одоо больниц дээр үзлэгтэй, гадуур айлаар явж үзэх завгүй л хүн шүү дээ. Харин та түргэн тусламжийн газар оч.

	ЖАНЧИВ: Юу?

	САНДАГ: Юу гээд ч байх юм алга, тийм л байна.

	ЖАНЧИВ: Үгүй Бүрнээ гэдэг эмч өнөөдөр хот орж ирэх ёстой юм сан, би тэр хүнтэй уулзах гэсэн юм аа. 

	 

	(Сэмжид орж ирнэ)

	 

	САНДАГ: Энд яагаад байх ёстой юм бэ? Та ер нь хаанаас явна.

	ЖАНЧИВ: Би Бүрнээ эмчийн байгаа сумаас яваа хүн, энд байж магадгүй гэж өөрөө хэлсэн юм.

	САНДАГ: Тийм бий, та тэндхийн багш уу?

	ЖАНЧИВ: Үгүй, би тэндхийн намын үүрт ажилладаг юм аа.

	САНДАГ: За эрхэм минь, тэгвэл тэр эмч чинь энд ирэх ч үгүй биз. Ирээд удах ч үгүй биз, тэр хүнээ манайхаас эрэхийн хэрэг алга даа.

	ЖАНЧИВ: За тийм байдаг байж, уучлаарай (гарч явна)

	САНДАГ: Ийм л байна даа. Эрхэм дарга гуай (Сэмжид гайхан зогсоно)

	САНДАГ: (Маш ууртай) Үгүй энэ чинь юу болж байна? Бас намын ажилтанд... багш... ажилтан хөөрхий зайлуул...

	СЭМЖИД: Гурвалжин нүдэлчхээд чи чинь юундаа уурлаа вэ, нөгөө өвгөн чинь юм сурдаггүй юу?

	САНДАГ: Харин намайг сургачхаад явчихлаа. Чи дуулж бай, ийм муухай шийдсэн амьтан гэж байдаг аа.

	СЭМЖИД: Юу болох нь энэ вэ? Та хоёр чинь хэрэлдээ юу?

	САНДАГ: Би бүр дарлуулчхаад байна.

	СЭМЖИД: Яаж?

	САНДАГ: Энэ өвгөн байна шүү... за больё, чи ер нь хадны цуурай шиг, цааш нь донгосоод байна байх.

	СЭМЖИД: Өөрөө л мэд

	САНДАГ: Харин амьтанд дэлгэрэхдээ ч дээр юм уу, энэ өвгөн байна шүү дээ. Бүрнээгийн хадам эцэг нь юм байна.

	СЭМЖИД: Юу?

	САНДАГ: Яагаа вэ, нөхрийн нь эцэг, энэ өвгөний хүү, тэндхийн сургуулийн багш гэнэ. Өөрийн хүүгээс илүү бэрдээ хайртай гэнэ. 

	 

	(Сэмжид элэг нь хөшиж ойчив)

	 

	СЭМЖИД: Ээ хонь, хонь. чи эцгийг нь бага эмч болгох гээд, энд сайхан санаа гаргаж, тарчилж, захидалд нь хууртаад суудаг, тэнд хүн амьдралаа зохиож байдаг.

	САНДАГ: Бодохоос өөрийгөө хараах үг олдохгүй юм. Бүр уур хүрээд хичээлийг нь ч хойшлуулчхаад байсан, бас сая нэг нөхөр сурч ирлээ.

	СЭМЖИД: Би бас л чамд тэрнээс чинь дутуугүй юм сонсгохоор ирлээ. Яамны боловсон хүчин чамайг 6 сарын хугацаагаар Бүрнээгийн оронд суулгах юм байх. Бүрнээ орон нутгийн тэргүүний эмч нарын зөвлөгөөнд ирэх гэнэ. Төвд сууж номоо дуусгая гэсэн өргөдөл нь зөвшөөрөгдсөн. Бичсэн ажлын нь сэдэв батлагдсан, одоо их сургуулийн дэргэд ажиллаж шалгуулаад алс нь дэд эрдэмтний цол хамгаалах юм гэнэ.

	САНДАГ: Бүр үү? Уухай л даа, бүр нэг үзэл суртлын талаар ялзарсан зальтай юмнууд нь мандаад л мань мэтийн шударга улсууд...

	СЭМЖИД: За чи түрүүн намайг юу гэж байлаа. Хэчнээн нүүсэн шилжсэн ч гэх шиг, одоо ямар байна. Миний хэлсэн орой руу чинь орж байна уу?

	САНДАГ: Хүний дураар шатрын хүү шиг, тэгж явдаг нь биш дээ. Би очихгүй, очвол 6 сараар ч түр очихгүй, за би та нарыг чадъя (утас шүүрэн авна) 316˗д би Сандаг байна. Дарга аа, миний тухай шинэ шийдвэр гарч байна гэнэ үү? Хэн хэлж байна аа? (Сэмжид хажуугаас нь сандрангуй занана) хэлсэн ч хүн алга, би өөрөө тийм саналтай байна. Тийм ээ Бүрнээгийн оронд, дарга аа! Нэг гэм нь 6 сар гэдэг чинь суурьшилтай ажиллахад хүнд, хоёрын хооронд хугацаа юм, би бодвол дор хаяад 3 жилээр санаа байна. Тийм ээ тэр их урамтай өвгөн би бүр нэг дор хамт ажилламаар ч сэтгэл хөдөлчихлөө. Их баярлалаа. За баяртай дарга аа.

	СЭМЖИД: Юу гэнэ?

	САНДАГ: Сайдад тавих гэнэ. (пауз) үгүй, хүн яаж ингэж муухай худал хэлж болно? Чи энэ бичсэнийг үзээч 

	 

	(Захидал гаргаж хоёулаа үзтэл, гаднаас Бүрнээ нэг гартаа жижиг чемодан, портфель барьсаар орж ирнэ, пауз)

	 

	СЭМЖИД: Хүүе яадаг билээ. Бүрнээ минь орж ирлээ. За сайн явж ирэв үү?

	БҮРНЭЭ: Сайн, та нар сайн уу?

	БҮРНЭЭ: Дөнгөж сая ирлээ.

	САНДАГ: Сэмжид! Чи чинь юунд, хүн орж ирэхээр учраа олохоо байчихдаг хүн бэ? Эмэгтэй хүн байна даа, аяга таваг авчраач.

	БҮРНЭЭ: Би тээхийн буудал дээрээс утсаар ярих гэсэн чинь Өлзий гуай бид хоёр ярьж ч чадсангүй, би ирлээ гэхээр урдаас Бүрнээ ирээгүй, би ирсэн гээд инээд хүргээд, Өлзий гуайг тэндээ байж байгаарай гээд тасалчихсан.

	САНДАГ: Чи ярьсан юм уу, би нүүрээ угааж байсан. Сэмжид ажлаасаа ирээгүй, тэгээд л Өлзий гуай яриад байсан юм.

	СЭМЖИД: (Нөгөө тасалгаанаас) Сандаг! Аяга, таваг чинь хаана байгаа юм бэ?

	САНДАГ: Үгүй чи чинь гэнэтхэн өвчин тусав уу? Яагаа вэ, байдагтаа л байгаа биз, тэр шүүгээний доод давхарт. Өлзий гуай надтай бэлтгэж л байгаа. Одоо би ажлаа шилжүүлэх цэгцлэх гээд, боловсон хүчний шийдвэрээр өөр хүнд очсон байх, сая манайд байж байгаад явсан. Би чиний оронд очихоор болсон доо. Өлзий гуайн шалгалт л дуусахтай зэрэг явах санаатай.

	БҮРНЭЭ: 6 сарын хугацаагаар уу?

	САНДАГ: Үгүй 3 жилээр тушаал төлөвлөж байгаа бололтой, Одоо ч би аргагүй явжээ. Чи орон нутгийн тэргүүний эмч нарын зөвлөгөөнд ирэв үү?

	БҮРНЭЭ: Тийм ээ, тэгээд нөгөө ажлаа энд дуусгана. Шалгалтуудаа өгнө дөө.

	САНДАГ: Чи ч энд удах нь ээ?

	СЭМЖИД: (аяга, таваг, цай авчирна) Өнөөдөр чинь чиний тухай "Үнэн" сонинд нэг том зурагтай өгүүлэл гарсныг үзээд би чинь...

	САНДАГ: Тэр зураг нь нэг их хувирчихсан юм шиг байсан.

	СЭМЖИД: Нээрээ Бүрнээ хэвээрээ л байх шив дээ.

	БҮРНЭЭ: Их л борлочихсон байх ёстой. Та хоёрын царай ч харин гялалзаад байх шив дээ.

	САНДАГ: Үгүй яах вэ дээ байж л байна даа.

	СЭМЖИД: Бид хоёр ч ёстой ганцхан царай нь гялалзаад байгаа байх даа (гарч одно. Даш яаран орж ирнэ)

	 

	ДАШ: За Сандаг, танайд зочид ирлээ хүлээж ав.

	БҮРНЭЭ: Сайн явж ирэв үү? (гадагшаа) Сандаг энд иймэрхүү янзтай суудаг юм даа. 

	 

	(Гэтэл Машбат орж ирлээ.)

	 

	МАШБАТ: Алс хязгаар Увсаас анд нөхөд та нарынхаа мэндийг эрхээр аялан зорьж ирлээ.

	САНДАГ: Машбат минь шүлэгч хэвээрээ л шив дээ. Сайн нөхөд та нар минь санасан үйлс чинь бүтэмжтэй юү? 

	 

	(Цөм гар барилцана, тэврэлдэнэ, үүд тогшино. Надмид орж ирнэ.)

	 

	МАШБАТ: Орон нутгийн тэргүүний эмч нарын зөвлөгөөнд ирсэн Хэнтий аймгийн их эмч Надмид! 

	 

	(цөм шуугилдан тэврэлдэнэ, гар барилцана.)

	 

	НАДМИД: (Бүрнээд) Чи бид хоёрыг бас нэг л тасалгаанд суулгасан байна. Чамайг тэнд байхгүй болохоор лав энд байгаа байх гэж бодоод ирлээ.

	БҮРНЭЭ: Хаана?

	НАДМИД: Зочид буудалд, манай ангийнхны ихэнх нь тэнд байгаа шүү дээ.

	БҮРНЭЭ: А тийм үү?

	НАДМИД: За цөмөөрөө тэд нар дээрээ очиж нэг сайн ярилцацгаая.

	МАШБАТ: Надмид минь чи өдий хүрсэн хашир эмч мөртөө яасан учир мэддэггүй хүн юм бэ дээ?

	НАДМИД: За би яагаа вэ?

	МАШБАТ: Холын хол сууцгаагаад хоёр биеэ мөрөөдөөд, хонгор сэтгэлээ амраах гэж, хотод арай гэж уулзахад нь сайн нөхөд нь мэдэлгүйгээр саад болж болох уу?

	НАДМИД: Өө тэгвэл уучлаарай

	САНДАГ: Байз нөхөд минь! Сайхан л санаа байна. Даанч хожимдож, та нарт баярлалаа. Бүрнээ эмч хөдөө нөхөртэй болчихсон шүү дээ.

	МАШБАТ, НАДМИД НАР: Юу? Нөхөртэй?

	САНДАГ: Тийм Өлзий өвгөний хүү сумын сургуулийн багштай суусан юм.

	БҮРНЭЭ: Арай ийм тоглоом гэж байдаггүй биз. Сандаг минь хаанаасаа чиний тархинд ийм мунхаг юм бодогдов.

	Хэлэхээсээ урьдаар бодохгүй яагаа вэ, би чамайг таниагүй байж, чи ч намайг мэдээгүй байж, мэдэхийг ч хүсэхээ больё, баяртай (гараад явчхав.)

	НАДМИД: Энэ чинь яаж байгаа нь энэ вэ? Бүрнээ! Бүрнээ! (араас нь гарахыг завдана)

	МАШБАТ: Надмид! Орхи, ийм юман дээр яарвал алддаг юм шүү.

	НАДМИД: Үгүй нөхөр Сандаг чи яаж байгаа юм бэ?

	САНДАГ: Би л тэгж...

	НАДМИД: Чи нүдээрээ үзэж шалгасан юм уу? Аль өөрөө чамд хэлсэн юм уу?

	САНДАГ: (Дуугүй зогсоно) Ер нь юу ч болсон тэр, миний хувийн хэрэг та нарт хамаагүй.

	МАШБАТ: Тийм бий, бидэнд харин ч их хамаатай даа. Сандаг минь. Манайхан мөн их өсөж өөр болж дээ. Чи хар, манай Надмид эрдэмтэн Павловын сургаалын үндсэн дээр өөрийн аймгийн эмнэлгийн ажлыг өөрчлөн сайжруулж чадсанаараа манай орны тэргүүний хүмүүсийн нэг нь болсон байна. Бас хотын эмч нараас энэ Даш, түүнчлэн Хорлоо, Лодой, Сүхээ мэтчилэн олон сайн эмч нар байна. Чи тэд шиг ажиллаж яагаад болдоггүй юм. Чамд ер өөрчлөгдсөн юм алга. Чи өчүүхэн мэргэжлийнхээ халуунд эндүүрч, нөгөө миний дээр хэлж байсан өвчин бүр лавширч, хүндэрчээ. Надмид минь чи бид хоёр шиг эмч нар цөөднө, дараа завтай цагтаа олуулаа ангийнхантайгаа, эмч нарын зөвлөгөөн хийж байгаад болъё. Ер нь эм ч туслахгүй, мэс засал ч хийж магадгүй. Сайн танил эмч нар бие биедээ мэс засал хийдэггүй юм гэнэ билээ. Харин Сандагийн энэ өвчинд ч таньдаг, мэддэг тусмаа л сайн тохирох биз, хэд хоногоос уулзамз, баяртай.

	САНДАГ: Та нарын ирж гийгүүлсэнд чинь их баярлалаа. Ирцгээгээрэй би урья та нарыг.

	НАДМИД: Урьсан уриагүй ирнэ, урилга хүлээдэг ч эмч нар биш, баяртай.

	САНДАГ: (Ганцаараа тасалгаандаа холхино) Баяртай. Их тусархаг энэрэнгүй тэргүүний эмч нар минь (пауз) ийм юман дээр яарвал алддаг гэнэ? Ердөө хэдэн минутын дотор чухам юу юу ч болчхов доо. Сандаг эмч гуай? За дүүрч, ер нь эргэлзэх буцах бол шударга бус хүний зан, нотолно доо, хэн хэндээ мэс засал хийх бол...

	СЭМЖИД: (Орж ирээд) Юун мэс засал вэ? Сандаг. Бүрнээ хаачив.

	САНДАГ: Машбат, Надмид хоёр ирээд ямар операц надад хийх тухай зөвлөгөөн хийх гээд явчихсан.

	СЭМЖИД: Юун зөвлөгөөн бэ?

	САНДАГ: Орон нутгийн тэргүүний эмч нарын зөвлөгөөн тараад, манайд, миний тухай, хоёрдугаар зөвлөгөөн болох гэнэ.

	СЭМЖИД: Би нэгдүгээр зөвлөгөөнд нь уригдаагүй юм сан, ашгүй хоёрдугаарт нь лав байх аа. За тэгвэл тэд нар дээр очъё байз баяртай. (гарч явна)

	САНДАГ: Ээ зайлуул аа, энэ дэнгийн эрвээхэй бас яах нь вэ дээ. Эд нар л гэж сайндаа хөдөөгөөс товойж гэнэ. Говь газрын товцог гэдэг чинь тэндээ л сарьдаг өндөр нь байдаг юм. (пауз) Ер нь би тэнд чинь очоод үзвэл хэр өндөр харагддаг бол?

	 

	Хөшиг

	 

	 

	 


ТАВДУГААР ҮЗЭГДЭЛ

	 

	Сургуулийн багш Навааны гэрт шинэ жилийн бэлтгэл хийж, ширээн дээр аяга, таваг, хундага, идээ зууш, шилтэй архи тавиастай байна. Ширээнээс зайдуу Наваан, Дэмбэрэл, Нанзад нарын зэрэг хэдэн хүмүүс сууцгаана. Наваан ширээ засаад арчиж цэвэрлэнэ. 

	(Нийтийн инээдэм)

	 

	ДЭМБЭРЭЛ: Өдийд чинь хотод, манай их сургуульд шинэ жилийн үдэш болж хөгжим, танц юм бүр болж нижигнээд байгаа даа. Олон нийт дээр, ганц дуулдаг хүн нь би байлаа шүү дээ. Мал эмнэлгийн ангийн дууч Дэмбэрэл хаа байна гээд л багш нар дуудаад л манай ангийнхан алтайн галзуу хаа байна гээд л...

	ЖАВЗАН: Нээрэн Бүрнээ гуай л тэгж ярьдаг байсан юм, та чинь алтай аймгийн хүн үү?

	ДЭМБЭРЭЛ: Уг нь алтай аймгийн хүн юм сан, малын эмч болсны гавьяагаар 18 аймагт л дайралдсанд нь томилогддог бол оо шив. Харин алтай гэдэг нь бараг овгийн нь оронд хэрэглэгдэж бусад Дэмбэрэлүүдээс ялгарах тэмдэг болсон юм.

	ЖАВЗАН: Оюутан гэдэг нэр мөн ч сайхан юм даа.

	НАВААН: Энд манай сумын оюутан, сэхээтнүүд цуглараад байгаа юм биш үү?

	ДЭМБЭРЭЛ: Жавзан! Өлзий гуай та хоёр чинь Сандагийг уриагүй юм уу?

	ЖАВЗАН: Урилгүй яах вэ. Аав өөрөө урина гэсэн, зайлуул ганцаараа уйдаж хотоо санаж байдаг л байх даа.

	НАНЗАД: Ер нь ямар их зантай ярвагар нөхөр вэ дээ.

	НАВААН: Томорхдог юм байлгүй дээ. Надтай ч ер дуугардаггүй юм.

	ЖАВЗАН: За болиоч нөхөр минь аав бид хоёртой зүгээр л байдаг юм. Харин их боловсон сайн хүн шүү.

	НАНЗАД: Тийм ээ, Бүрнээтэй зүйрлэхэд дэргэд нь боловсон нь дэндчихсэн юм.

	ДЭМБЭРЭЛ: Сургуульд байхдаа гялалзсан сайхан залуу байсан шүү дээ. Сурлага мэдцийн талаар Бүрнээгээс илүү гэхээс дутуугүй л хүн байсан юм сан, энд ирээд харин гомдсон хүүхэд шиг нэг л хачин болчихсон байх юм.

	НАВААН: Бүрнээ энд байсан бол ч ийм хүнийг өөрчилсөн л дөө. Аав энэ хоёр урагшгүйгээрээ л хүнд туслаад, урам оруулаад хөдөлгөж чадахгүй байхгүй юу?

	ЖАВЗАН: Та нар тийм сайн юм бол өөрсдөө туслаад аль, харин та нар манай эмчээс тасархай байгаагаа мэдэж байна уу? Хурал дээр намын үүрийн даргын шүүмжлэлд орсныг нь бодохоос өрөвдөөд байх юм хөөрхий.

	НАВААН: Манай Жавзан хүн бүрээс илүү хэтэрхий өрөвдөөд байгаа юм даа. Ганц бие юм ч гэх шиг.

	ЖАВЗАН: Тэр талаар чи битгий сэтгэлээ зов. Чи эд нараас зовохгүй бол өөрөө саяхан анх ирээд будилж байснаа бодохгүй юу? Бүрнээ гуайн тусламжаар овоо болчхоод тэжээсэн бяруу тэрэг эвдэнэ гэдэг шиг одоо манай эмчээр тоглоом хийгээд байгаа.

	ДЭМБЭРЭЛ: Нөхөд өө, тоглоомгүй сургуульд байхдаа энэ Сандаг чинь Бүрнээтэй суух гэж байсан шүү дээ.

	ЖАВЗАН: Бүрнээ гуай л манай Сандаг гэж их ярьдаг, их л хайртай юм шиг байсан. 

	 

	(Өлзий орж ирнэ)

	 

	ЖАВЗАН: Аав аа та яачхав?

	ӨЛЗИЙ: Ажил гараад дараа нь их эмчийг хүлээгээд гэртээ алга.

	НАВААН: Тэгээд ирэхгүй нь үү?

	ӨЛЗИЙ: Би хаанаас олох вэ дээ?

	ДЭМБЭРЭЛ: Бид та нарыг хүлээж ядаад танай Сандаг эмчийн тухай ярьж сууна.

	ӨЛЗИЙ: Эмчийнхээ талаар чадалтай эрдэмтэй нь аргагүй сайн юм хөөрхий, ганцхан, өвчтөнийг үзэх, цагаа өнгөрүүлчхээд хэвтчих нь хэцүү юм даа.

	Бүрнээ маань та нарт бүгдэд нь шинэ жилийн мэнд хүргэж байна билээ.

	ЖАВЗАН: Танд захиа ир ээ юү?

	ӨЛЗИЙ: Үгүй Сандаг эмчид бичсэн захиа дотор нь мэнд хүргэсэн байна билээ.

	НАВААН: За байраа эзэлцгээе 

	 

	(цөм сууцгаан хундаганд архи дүүргэнэ)

	 

	ӨЛЗИЙ: За хүүхдүүд минь, бид чинь ямар сайхан үед амьдарч байгаа улс вэ? Миний мэдэхээр манай сумыг харъя л даа. Намайг залууд энд, ордны нь сайхан гэвэл, ганц дуган, отчийн дээд гэвэл худалч Шар маарамба, хүрээг тойроод элбэг нь гуйлгачин борчуудын гэр, хүрд тойроод баялаг нь хамуутай нохдын үүр, ийм л байсан юм даа, хүүхэд минь.

	ДЭМБЭРЭЛ: Та тэр дундуур явж л байсан хэрэг биз?

	ӨЛЗИЙ: Тэгэлгүй яах вэ. Шар маарамбыг танихгүй хүн ч байгаагүй юм. Өлзийг танихгүй ноход ч байгаагүй юм. Одоо бол хөдөө хотоороо зэрэгцэн хөгжиж, хөгшин залуу гэж ялгаагүй боловсруулж, соёл шинжлэх ухаан газар бүрд дэлгэрч, баялаг, дүүрэн амьдрал хүн бүрд ноогдож, сурах боловсрох тутам давшилт болж, хийх бүтээх бүр нь алдар гавьяа болжээ. Энэ бол манай хайрт нам засаг, агуу их Зөвлөлт Холбоот Улс, ачит багш Сталины харамгүй тусламжийн ач юм. За ингэсээр хүүхдүүд минь анхдугаар хундагаа их Сталиндаа зориулчихъя. 

	 

	(Цөм Сталины тухай дуу дуулж тулгаж ууцгаана. Сандаг гоёчихсон орж ирээд үүдэнд гайхаж зогсоно.)

	 

	САНДАГ: Ашгүй та нар энд цөмөөрөө цуглараад байж байна уу?

	ӨЛЗИЙ: Эмч та гэртээ байхгүй хаачив, за ирсэн чинь яамай, наашаа суу.

	САНДАГ: Би уригдсан ч тэр, уригдаагүй ч тэр нэг л санаатай ирлээ. Өчигдөр Жанчив дарга надтай их ярилаа, тэгээд...

	ДЭМБЭРЭЛ: Үүнийг хэлэх гэж зориуд ирэв үү?

	САНДАГ: Үгүй, дөнгөж эхлэх гэж байгаа санаа нь энэ.

	ӨЛЗИЙ: Жавзан! Эмчид аяга, цай.

	САНДАГ: Өлзий гуай! Нөхдөө та нарын ёслолыг үймүүлж орж ирсэнд намайг уучлаарай.

	ӨЛЗИЙ: Зүгээр зүгээр!

	САНДАГ: За Өлзий гуай! Нөхдөө би энд 6 сар ажил хийсэн нэртэй боллоо. Одоо 2 жил 6 сар ажиллах үлдээд байна. Надад хийе гэвэл хийх юм энд тун их байна. Ажиллаад байя гэхэд бид нарын хооронд хүний нүдэнд харагдахгүй нэг саад байгаа юм. Юун саад вэ? гэвэл ёстой үлгэрийн далай гэдэг чинь тэр. Би хамт сурч байсан арваад сайн эмч нарын хатуу гараар өнөөдрөөс 6 сарын өмнө орж ёстой нэг хүнд ч мэс засал хийлгэсэн, гашуун ч эм уугаад гарсан хүн, тэр ер нь миний дотроос хэзээ ч гарахгүй биз, тэрнээс ч хойш би өөрийнхөө бурууг ойлгож эхлэх шиг болсон. Одоо бодоход би эмчийнхээ хувьд дадлагатай эмч, намчийнхаа хувьд дэндүү нялх байгаа юм байна, буруугаа хүлээх зориг хүрэхгүй байсаар өдий хүрлээ, тэгээд архи дээр хэлэх гэж ирсэн юм биш, ер нь цаашдаа тэсэх арга алга, цаг нь болоод ирсэн юм. Аль Бүрнээ, Бүрнээ гэнэ шүү. Жавзан чи энэ хундагануудыг дүүргээч 

	 

	(Жавзан сандран босож архи хундагална.)

	 

	ДЭМБЭРЭЛ: Сандаг чи дуусав уу?

	САНДАГ: Уучлаарай. Одоо хамгийн хэцүү нь үлдээд байна, үүнээс 3˗4 жилийн өмнө миний сайн нөхөр, Увсын Машбат надад одоохондоо хөнгөн, алс нь хүндэрч болох өвчин тусаж гэсэн юм, тэр өвчин л хүндэрсээр байгаад би ийм байдалд ороод Бүрнээг гомдоож өөрийгөө эмнэх бололцоогүй болгосон юм. Тэрний дараа би нэлээд ч юм дууллаа, ер нь намайг тал талаас минь эмнэж эхлэх шиг бололтой, би ч гэсэн өөрийгөө эмнэж үзье гэж бодлоо. Бүрнээ одоо намайг үзэн ядлаа ч гэсэн би түмэн буруугаа хүлээнэ.

	ДЭМБЭРЭЛ: Сандаг минь юун түмэн буруу бэ дээ?

	САНДАГ: Дэмбэрэл минь чи сайн мэдэхгүй, одоо мэднэ, хэн бид нарын дотроос муу ажиллаж, биеэ тоож сагсуураад нөхдөөсөө тасарч, өргөдөл бичиж сууна? Хэн Бүрнээг худал хардсан бэ? Би! Та нар ч бараг өөрсдөө нарийн мэдэж байгаа байх. Би энэ бүх бузрыг дотроо хадгалж яваад, сайн нөхөд, хайртай эцгийнхээ нүүр лүү яаж харах юм бэ? Яаж хамт ажиллах юм бэ? Тэгээд би та нарын өмнө буруугаа хүлээж дотроо цэвэрлэх гэж зориуд ирсэн юм.

	ДЭМБЭРЭЛ: Ойлгогдох л үлгэрийн далай байна, буруугаа мэдэх сайн чанар байхад, тэр хүнд дэмжих туслах бас нэг сайн чанар байх ёстой биз дээ нөхөд өө 

	 

	(зүйтэй гэлцэн бүгдээрээ ууцгаана, инээдэм шуугилдаан)

	 

	САНДАГ: Та нар уучхав уу? Би ч уучихъя, гэхдээ би ч сэтгэлээ цагаатгаж хар амиа бодох гэж ирсэн хэрэг биш харин Дэмбэрэл минь чи битгий нэг эв засах үүрэг гүйцэтгээд бай! Бүрнээ! (нулимаад) Бүрнээ гэнэ шүү. Жавзан аа, чи энэ хундагануудад хийгээч 

	 

	(Жавзан архи хундагална)

	 

	САНДАГ: Эцэг болсон Өлзий гуай минь, үеийн нөхөд минь сонс. Би Бүрнээгийн бичсэн номыг сүүлийн үед тун их тоож хүндэлж үздэг боллоо. Түүнд эмч нар дээр хэлсэн нэг үгийг би энд дэлгэрүүлж хэлэхгүй, болохгүй нь: “Чи ирсэн хүний хуруунд нь иод түрхээд явуулдаг юм уу? Аль нэг дугуй цагаан эм өгөөд явуулдаг юм уу? зөвхөн эмч гэдэг явцуу нэрийг хадгалсан хүн биш, чи ард түмний эмч хүмүүжүүлэгч нь, үзэл сэтгэл мэдрэлийн эмч, түүнтэй адил, та нар сургуулийн хүүхдүүдэд өдрийн хэдэн цаг хичээл зааж өнгөрүүлээд хэвтэж байдаг, зөвхөн сургуулийн багш нар биш, та нар ард түмний багш нар, та нар ард түмнийг хүмүүжүүлэгч нар, тэгвэл манай сум дээр, манай улсад нэг ч бичиг мэдэхгүй, боловсролгүй хүн алга болно. Өвчний болоод үзэл суртлын бактерийг биедээ агуулсан хүн нэг ч үгүй болно” гэсэн юм. Энэ зорилго бол бидний зорилго, энэ зорилгыг би давах уу? Эсхүл давагдах нь уу, та нар маргаашаас эхлээд намайг хараарай. Бүрнээгийн хэлснээр мөрдөж...

	ӨЛЗИЙ: Энэ зорилго чинь л намайг залууруулаад байгаа юм шүү дээ. 

	 

	(Дэмбэрэл радио залгахад "Ган зам” гэдэг дуу сонсогдоно)

	 

	Хөшиг


ДӨРӨВДҮГЭЭР БҮЛЭГ

	 

	ЗУРГААДУГААР ҮЗЭГДЭЛ

	 

	Сумын больницын хашаан доторх байдал, больницын байшингийн булан, хаалга, таримал ногоон мод, цэцэг. Модны сүүдэрт амрах сандал, таримал мод ба цэцгийн дундуур явах зам 6 дугаар сарын сүүлчийн нартай өглөө. Лхам сандал дээр Жавзан хажууд нь зогсоно.

	 

	ЖАВЗАН: Бие нь л сайжирч байгаагаас хойш заавал өнөөдөр гарах гэж яараад ч яах вэ дээ.

	ЛХАМ: Ойдов өөрөө гарах гэж яараад байгаа юм. Бүрнээ доктор л өнөөдөр гаргана гэсэн юм.

	ЖАВЗАН: Би Бүрнээ гуайг ирнэ гэж ер бодоогүй, тэр өдөр төвөөс Ойдов гуайг хагалахаар эрдэмтэн гарлаа л гэж дуулсан гэнэтхэн л энэ үүдэн дээр машин ч зогслоо. Бүрнээ гуай ч буугаад л, гар ч барьж амжилгүй дотогшоо орчихсон, ороод 10˗аад минут болоход хагалаад эхэлчихсэн байсан гэнэ лээ. Аав Сандаг эмч, Бүрнээ гуайг дагаж ирсэн сестра, тэр дөрөв л дотор байсан, би ч үүдэн дээр нь эхлэхээс нь аваад дуустал нь зогссон шүү, лав 3 цаг болсон байх.

	ЛХАМ: Миний санаагаар болдог юм бол ч дахиад энд хэд хоноосой л гэж бодох юм.

	ЖАВЗАН: Яаж болох вэ дээ, цаанаа ажил нь хэцүүдэж байгаа биз, харин ч нэлээд хэд хоночихлоо шүү

	 

	(байшингаас Бүрнээ, Сандаг, Өлзий нар халаттай гарч ирнэ)

	 

	САНДАГ: Лхам гуай хүлээсээр л сууна уу?

	ЛХАМ: Би хойшоо ажилтай болоод эртхэн шийдийг нь дуулах л санаатай сууна, хүү минь.

	БҮРНЭЭ (Халатаа тайлан, Жавзанд бариулаад) Өнөөдөр гаргаж болно оо, Лхам гуай.

	САНДАГ: Гарсных гээд ажилд нь явуулж болохгүй шүү.

	ЛХАМ: За мэдлээ, мэдлээ хүү минь.

	ӨЛЗИЙ: Лхам чинь манай хүүхдийн цэцэрлэгийн эрхлэгч шүү дээ.

	БҮРНЭЭ: Тийм үү?

	ЛХАМ: Гурван жил хийж байна

	БҮРНЭЭ: Таны бие урьд базаахгүй байдаг сан, одоо ямар байна даа.

	ЛХАМ: Үгүй яах вэ дээ, тэгээд зүтгэж л...

	ӨЛЗИЙ: Лхам чинь ажил хийж эхэлснээсээ хойш улам таргалаад л гялалзаад л байдаг болсон. Ер нь Лхам бид хоёр л их залуурч байх шив дээ.

	ЛХАМ: Өө үхэж хэвт, чи бид хоёрын залуурах ч. Бүрнээтэй завтай уулзах сан, бас л амжихгүй нь, манай цэцэрлэгээр орохгүй юу?

	БҮРНЭЭ: Өлзий гуайтай л өчигдөр ороод гарсан, боловсон тохилог, аятай газар болсон байна билээ.

	ЛХАМ: Одоо манайх чинь зуныхаа байрыг энэ хойд аманд байгуулах гэж байгаа, ойрдоо ажил ихтэйг хэлэх үү, энэ Ойдовын байж байгааг хэлэх үү, миний ч бие бас базаахгүй, ашгүй Өлзий үзэж эм өгөөд бүр гайгүй болоод байна.

	ӨЛЗИЙ: За тэр шүү! хөгшин азарга жороо сурах чинь бас л тустай байгаа биз.

	ЛХАМ: Өлзий дандаа намайг ингэж гоочилж байдаг юм. За баярлалаа хүү минь (Өлзийн хамт хоёулаа байшинд орно)

	БҮРНЭЭ (баяртайгаар Сандагт) Зайлуул, овоо л доо бүр ажил хийгээд.

	САНДАГ: Тэр үеийн даргын авгай Лхам биш болсон байх аа! Намын гишүүн манай сумын идэвхтэн хүний нэг байхгүй юу.

	БҮРНЭЭ: Ер нь надаас хойш энэ сум өөрчлөгдсөн гэдэг чинь танигдахын аргагүй бол оо шив.

	САНДАГ: Дэргэд нь байгаа бидэнд ч нэг их мэдэгдэхгүй юм байна.

	БҮРНЭЭ: Би чамтай нэг жаалхан юм ярих гэсэн юм сан.

	САНДАГ: Би ч гэсэн яримаар л байна. Дараа л тавтай ярья, би таг мартчихжээ. (Халатаа тайлж Бүрнээд бариулаад) Миний энэ зах галстук зүгээр үү, тэгш байна уу? Чи байж байгаарай (явна) 

	 

	Энэ үед Жавзан таягтай нэгэн залууг түшиж сандал дээр суулгаад явчихлаа)

	 

	БҮРНЭЭ: Юу ч хэлж чадсангүй шүү.

	ӨВЧТӨН: Хүүхэн минь манай бага эмч тэгж тантай ярьж суухын чөлөө өнөөдөр алга.

	БҮРНЭЭ: Юу, яагаад?

	ӨВЧТӨН: Саяхан төвөөс нэг эрдэмтэн хүүхэн ирсэн юм гэнэ, тэгээд...

	БҮРНЭЭ: Хэн гэдэг хүн бол

	ӨВЧТӨН: Амьтан ярих нь манай бага эмчийн найз л юм гэнэ. Хүүхэн нь ч юм бил үү, яаж мэдэх вэ? Харин хүүхэн минь битгий дэргэд нь сүйд болоод байгаарай.

	БҮРНЭЭ: Юу, бага эмч Өлзий гуай юу.

	ӨВЧТӨН: Дэмий ярих юм, Өлзий гуай чинь их эмч нь ээ, манай сумын хүн, өөрөө сураад, төвд шалгуулаад мэргэжил олоод ирсэн, арай л эрдэмтэн болоогүй л юм байх.

	БҮРНЭЭ: (Инээж) Аа тийм үү? Энэ саяных чинь ямар эмч нь юм бэ?

	ӨВЧТӨН: Ямрыг нь ч мэдээгүй байж чи юунд сээтгэнээд байсан юм бэ? Бага эмч нь байхгүй юу? Бага нь ч гэхэд мөн чадалтай хүн дээ, миний муу хөлийг амархан эмнэсэн дээ.

	БҮРНЭЭ: Хөл чинь яасан юм бэ?

	ӨВЧТӨН: Мориноос унаад гэмтсэн юм, чи юугаа үзүүлэх нь вэ?

	БҮРНЭЭ: Зүрхээ үзүүлэх юм уу гэсэн чинь...

	ӨВЧТӨН: Зүрхэнд чинь Өлзий гуай л илүү гэдэг байх аа. Аргагүй л мундаг хүн дээ, энэ эмнэлгийг чинь тэр ирсэн эрдэмтэн хүүхэн, Өлзий гуай хоёр л ийм болгосон юм шүү.

	БҮРНЭЭ: Тийм үү?

	ӨВЧТӨН: Урьд намайг энд түлээ буулгаж байхад ганц жижигхэн байшин байж билээ, одоо хар! Аптек эм өгдөг газар тэр...

	БҮРНЭЭ: Мөн ч их хөгжсөн юм даа.

	ӨВЧТӨН: Чи юу мэдэх вэ дээ. Намайг харсаар байхад ганц эмнэлэг биш, манай сумын төв ийм болчихсон шүү дээ.

	Чи энэ олон зулзаган моднуудыг энд ургаастай байсан юм гэж бодож байна уу? Цөм хүний гараар таригдсан юм.

	БҮРНЭЭ: Хэн ийм залхуугүй тарьсан хэрэг вэ?

	ӨВЧТӨН: Манай сумын төвийнхөн, би ч хүртэл хоёр мод ноднин тарьсан юм (пауз) Сумын сургуулийн хүүхдийн тоогоор нэг мод. Ер нь тэгээд мод чинь хүний уушги зүрхэнд ч сайн гэдэг юм шүү.

	БҮРНЭЭ: Тийм үү?

	ӨВЧТӨН: Энэ ч юү ч биш, энэ дотор чи ямар гэж санана? цэвэрхэн гоё гэдэг нь.

	БҮРНЭЭ: Тийм байх аа.

	ӨВЧТӨН: Чи бид хоёр шиг хүний хийснийг харж дэмий магтаж суугаа амьтад хаа байна аа? Чи аль багийнх вэ? Чи ном сур, ажил хий, ийм залуу хүн (пауз) (Бүрнээгийн инээд нь хүрч сууна) Би чамайг доктортой ярьж алс нь юм сурах сайн ажилд оруулж болно шүү.

	БҮРНЭЭ: Ямар?

	ӨВЧТӨН: Энэ сестра Жавзан гуай удахгүй сургуульд явах юм гэнэ билээ. Лав орон тоо гарах даг, харин чи зүрх муутай бол таарах болов уу даа. Хэцүү шүү, энд эмнэж байна гэдэг чинь лут лут, хүнийг чинь гэдэс гүзээг хага татаад л, элэг уушгийг нь нэг нэгээр салгаж эмнээд л оёж зүүгээд л эдгээж босгодог юм.

	БҮРНЭЭ: Та өөрөө тэгж эмнэж байхыг нь нүдээрээ үзэв үү?

	ӨВЧТӨН: Үзээгүй, дуулсан.

	БҮРНЭЭ: (Инээж) Би ч аягүй бол тохирохгүй юм байна.

	ӨВЧТӨН: Та нар ч тэгнэ л дээ, урагшгүй амьтад (Бүрнээд улам ойртож) Чи миний үгэнд ор тэр ирсэн эрдэмтэн эмэгтэй чинь ямар ч хүнийг сургаж хүмүүжүүлдэг чадалтай юм гэнэ лээ. Чи тэр хүнээс заавал сур. (Бүрнээ нүүрээ дарж инээнэ) зовох юу байх вэ, доктор минь, эрдэмтэн минь наддаа л жаахан юм сургаж аль гээд зүүгдчих.

	БҮРНЭЭ: Та ер нь үнэн ярьж байна уу?

	ӨВЧТӨН: Үнэн байлгүй яах вэ, харин тэр хүүхний чинь тухай хэтрүүлж худлаа ярьдаг улс, ээ бас олон бий шүү. Жишээлбэл: Тэр хүүхэн манай сумын дарга Ойдов гуайг сургаж хүмүүжүүлсэн юм гэж ярьдаг юм. Тэр ч мөн арай л дэндүү шүү. Ойдов дарга гэдэг чинь хүмүүжил чадвараараа улсад ховор хүн, ялангуяа сүүлийн 2˗3 жил манай сумыг мөн ч хөгжүүлж байна даа. Ойдов дарга л ардуудыгаа хуралдуулбал заавал нэг шинэ юм болно шүү. Одоо энэ хавар нэг хурал болсон чинь энэ манай сум цахилгаан гэрэлтэй болсон шүү.

	БҮРНЭЭ: Тийм гэнэ, тэр тухай дуулсан.

	ӨВЧТӨН: Чи ер нь Ойдов даргыг нүдээрээ үзсэн үү?

	БҮРНЭЭ: Үзсэн.

	ӨВЧТӨН: Чи баяр ёслолын үеэр нэг хараарай мундаг! Гавьяа шагнал гэдэг чинь энгэрээр нь дүүрэн.

	БҮРНЭЭ: Тийм байх аа

	ӨВЧТӨН: Ойдов дарга маань даанч энэ сумандаа дасчихсан, хайртай дуртай юм. Хэрвээ төвд алба хаавал ч, мөн ч дээгүүр явна даа, хаа ч даргатай хүн дээ. 

	 

	(Гаднаас Сандаг орж ирнэ.)

	 

	САНДАГ: Цөм бэлэн боллоо!

	БҮРНЭЭ (Өвчтөнд) Та уучлаарай би энэ эмчтэй уулзах хэрэгтэй боллоо. 

	 

	(Бүрнээ, Сандаг хоёр байшинд орно. Өлзий байшингаас гарч явтал)

	 

	ӨВЧТӨН: (Бүрнээд) Яв яв, нөгөө уушги зүрхээ үзүүл. Өлзий доктор (Өлзий эргэн харна) саяын энд сууж байсан хөх дээлтэй бүсгүй чинь овоо сэргэлэн цовоо мөртөө намбатай бүсгүй биш үү?

	ӨЛЗИЙ: Тэгээд юү гэж?

	ӨВЧТӨН: Үгүй энэ бүсгүйд таарах тохирох ажлын орон тоо энэ эмнэлэгт байхгүй юу?

	ӨЛЗИЙ: Чи чинь юу яриад байна даа. Энэ бүсгүй чинь манай сумын хуучин их эмч байхгүй юу. Ёстой энэ эмнэлгийг чинь шинэчилж байгуулсан хүн.

	ӨВЧТӨН: Та чинь тэгээд юу нь юм бэ?

	ӨЛЗИЙ: Юу юм бэ гэнэ, энэ бүсгүй чинь намайг бага эмч болгосон бүсгүй байхгүй юу?

	ӨВЧТӨН: Би одоо яадаг билээ, аль хаалгаар гарч ирэх бол? Одоо нүүрээ хаагуур хийх билээ. (Босож таягаа тулж сандран зайлна)

	ӨЛЗИЙ: (инээж) Алив би түшээд явъя.

	ӨВЧТӨН: Зүгээр, зүгээр би өөрөө ингээд явчихъя 

	 

	(Өлзий түүнийг харж инээнэ)

	 

	ӨЛЗИЙ: Анх ямар амьтан ирлээ дээ, одоо бүр хүнээс зовж зугтаахтайгаа болчихсон байна. 

	 

	(Суудлын машин ирж зогсох чимээ сонсогдоно) 

	(Жанчив орж ирнэ)

	 

	ЖАНЧИВ: Бүрнээ эмч бэлэн биз? Машин ирлээ.

	 

	(Байшингаас Жавзан, Сандаг нар хайрцагтай юм барьсаар гарч ирнэ. Ойдовыг Лхам Бүрнээ нар түшиж гарч ирнэ)

	 

	БҮРНЭЭ: За Жанчив, Ойдов гуай, Өлзий гуай, Сандаг, Лхам гуай, Жавзан та нар чинь ёстой чадалтай зохион байгуулагч, сайн эзэд юм. Энэ сум чинь 3 жилийн дотор танигдахаа больчихож, та нарын ажлын амжилтад баяр хүргэе! 

	 

	(Цөмийн гарыг барина)

	 

	ОЙДОВ: За хүү минь гялайлаа даа, ах чинь ер нь чиний ачийг хэзээ ч мартахгүй.

	БҮРНЭЭ: За зүгээр, зүгээр, одоо би таныг урьдаар гэрт чинь хүргээд өгчихье. 

	 

	(бүгд далд орно, машин явах чимээ сонсогдоно)

	 

	БҮРНЭЭ: Энд нэг хөл муутай хүн байсан хаgчив? Би уулзах ёстой юм сан.

	ӨЛЗИЙ: Тэр хүн зугтаагаад алга болсон байх аа, олдохоосоо өнгөрсөн дөг өө.

	ЖАВЗАН: Үгүй тэр хүн хаачив, юу зугтаагаад гэж, түшүүлж гарч ирсэн хүн шүү дээ. (Сандран явна)

	ӨЛЗИЙ: Дажгүй, өөрөө явчихна билээ, тэр хүн ичихийн зовлонд орсон байх аа.

	БҮРНЭЭ: Үгүй зайлуул, бараг л ортой юм ярьсан шүү, за Өлзий гуай баяртай, сайн суугаарай, сайн ажиллаарай. Жавзан, за Сандагаа 

	 

	(Машин давхин ирнэ. Өлзийгөөс бусад нь бүгд далд оров. Машин хөдөлж баяртай, баяртай гэж шуугилдана. Жавзан, Сандаг хоёр ирлээ)

	 

	ЖАВЗАН: За юу болов.

	САНДАГ: Юу, юу болов гэж?

	ЖАВЗАН: Ярив уу?

	САНДАГ: Халширсаар яваад юу ч ярьж чадсангүй, би бас урагшгүй амьтан даа.

	ЖАВЗАН: Уржигдар та хоёр нэлээд удаан уулзсан шүү дээ.

	САНДАГ: Дэмий, би эмнэлэг, сумын ажил гэж хадуурч давхисаар байгаад өнгөрсөн. Өнөөдөр л нэг сайн ярьчихъя гэсэн чинь мөн л эхэлж чадахгүй байсаар хоцрох нь энэ.

	ЖАВЗАН: Одоо яана?

	САНДАГ: Хай бүү мэд, танайд байхдаа миний тухай юм ярих юм уу?

	ЖАВЗАН: Ааваас асууж байна билээ, аав таныг их магтсан, ялангуяа сүүлийн хоёр жилд ч гэх шиг...

	САНДАГ: За боль, боль. Өнгөрсөн хойно, ингэж ярьдаг чинь ёстой арга тасарсан хэрэг.

	ЖАВЗАН: За эмч минь, үүнийг л үзээд горьдлого тасарч дээ, өврөөсөө дугтуйтай захидал гаргаж өгнө.

	САНДАГ: Юу вэ?

	ЖАВЗАН: Бүрнээ гуай танд өгөөрэй гэсэн юм.

	САНДАГ: (Задлан уншина) Сандаг! Чи бид хоёр нүүр учран ярилцан нээж чадсангүй явдлыг хэн нь ч ойлгож байгаа учраас энэ зурвасыг үлдээв. Тэр нэгэн өдрийн явдлыг одоо бодоход ер нь хэн хэн нь буруутай юм шүү, дор нь тодруулан учрыг олоогүй, хоёулаа ууртаа автагдан хийсвэрдсэн юм. Гэвч тэр нь сайн сайхны зүгт ч тусалсан гэж би үзнэ. Нөхдийнхөө үгийг хүлээн авч, өөрийгөө өөрчилсөн явдалд чинь би их баярлаж байна. Чамайг хотод ирүүлж мэргэжлээ дээшлүүлэх, цаашаа сургах талаар гарсан шийдвэр ба орны чинь эмч томилогдон гарсан утас Өлзий гуайд бий! Сандралгүй ажлаа хүлээлгэж өгөөд, сайн яваад ирээрэй. Энд ярьж амжаагүйгээ тэнд ярихыг бодох уу даа. Баяртай Бүрнээ.

	САНДАГ: Бололгүй яах вэ, бололгүй яах вэ! Жавзан минь (Жавзаныг тэвэрч аван хоёр хацрыг нь ээлжлэн үнсэнэ. Энэ үед өвчтөн нууцаар гайхан шагайна.) Чи тэгээд одоо өгдөг нь яаж байгаа юм бэ?

	ЖАВЗАН: Бүрнээ гуай, машин хөдөлснөөс хойш өгөөрэй гэсэн юм.

	САНДАГ: Үгүй энэ эмч нар мөн олон аргатай яа!

	ЖАВЗАН: Аргагүй шүү дээ. Юуны төлөө шинэ эмч нар билээ. 

	 

	(Хоёулаа явна)

